
Къэбэрдей-Балъкъэр Республикэм
и Парламентым и депутатхэр хах

окIадэм и 8-мФ VII  зэхуэсыгъуэ

ШыщхьэуIум и 10-м Уры-
сей Федерацэм щагъэлъа-
пIэ Физкультурникым и ма-
хуэм ирихьэлIэу Къэбэр-
дей-Балъкъэрым и Iэтащхьэ 
КIуэкIуэ Казбек республи-
кэм и цIыхухэм ехъуэхъуащ. 

«СИ лъахэгъу лъапIэхэ! 
Физкультурникым и махуэм-
кIэ гуапэу сохъуэхъу спорт-
сменхэмрэ спортым ди-
хьэххэмрэ!

Ди республикэм спортым 
дихьэххэм я бжыгъэм илъэс 
къэс къыщыхэхъуэ зэпытщ. 
Ди щIыналъэм и цIыхухэм я 
процент 60-м физкультурэм 
сыт щыгъуи зыхуагъасэ. 

Мис абы щхьэкIэ спорт ин-
фраструктурэр идогъэ фIа-
кIуэ. Иужьрей илъэситхум 
 къриубыдэу Къэбэрдей-Балъ-
къэрым щащIащ физкуль-
турэ-узыншагъэр щрагъэ-
фIакIуэ ухуэныгъэу 22-рэ, ап-
хуэдэуи спорт лIэужьыгъуэ 
куэдым зыщыхуэбгъасэ хъу 
спорт щIыпIэу 49-рэ, топ-     
джэгу губгъуэу 9, курыт еджа-
пIэхэм я спортзалу 78-рэ зэ-
рагъэпэщыжащ. Мы гъэм 
абыхэм хуэдэ ухуэныгъэу 19 
къахэдгъэхьэнущ, илъэсым и 
кIэхэм зи лъэгур мылкIэ къи-
гъэжыкIа уардэунэ къызэIут-
хынущ. Къуажэхэми спорт 
ухуэ ныгъэхэр щытщIыну ди 
мурадщ», - дыкъыщоджэ 
Къэ бэрдей-Балъкъэрым и Iэ-
тащхьэм республикэм и цIы-
хухэм зэрызахуигъэза хъуэ-
хъум. 

Республикэм и Iэтащхьэм и 
псалъэхэр даIыгъыу иджы-
благъ э Налшык къалэм щы-
зэ  хашащ «ЩIыналъэхэм я 
зэхэуэ» (Битва районов) фут-
болымкIэ зэпеуэр. Ар къы зэ-
рагъэпэщащ КъБР-м ЩIалэ-
гъуалэ IуэхухэмкIэ и минис-
терствэмрэ КъБР-м Футбо-
лым дихьэххэм я лигэмрэ 
(ЛФЛ). ЗэIущIэр щекIуэкIащ 
«Спартак» стадионым. 

Иджырей зэIущIэм и къа-

«Мы зэманым ди щIалэхэм къалэн нэ-
хъыщхьэ дыдэ ягъэзащIэ Урысейм и 
шынагъуэншагъэр къызэгъэпэща хъу-
ным ехьэлIауэ. СызэреплъымкIи, абы-
хэм къалэжь къэрал псом ахэр щацIы-
хуныр, усэрэ уэрэдрэ хуаусыныр. Ахэр - 
ди лIыхъужьщ!» - жеIэ УФ-м и Президент 
Путин Владимир. 

АПХУЭДЭ зэIущIэ гукъинэжщ иджыбла-
гъэ Прохладнэ къалэм щыIэ «Розовый 
фламинго» сабий зыгъэпсэхупIэм ще кIуэ-
кIар. «Хэкум къулыкъу хузощIэ» урысейпсо 
Iуэхум хыхьэу, сабийхэр хуагъэзащ Укра-
инэм щекIуэкI дзэ Iуэху хэхам и ветеран-
хэм. Ар къызэригъэпэщащ «Хэкум и хъу-
ма кIуэхэр» къэрал фондым и Къэбэрдей-
Балъкъэр къудамэм.

ЩIалэ хахуэхэу ПщыхьэщIэ Ахьмэд, 
Шэшэн Елдар, Шевчук Герман сымэ я 
хъыбархэм ныбжьыщIэхэр щIагъэдэIуащ. 
Ахэр тепсэлъыхьащ я къалэныр зыхуэдэм, 
Хэкум хуэпэжыным, зэман нэхъ гугъухэм 
деж ныбжьэгъугъэм и мыхьэнэм, нэ-
гъуэщI хэми.

Сабийхэм къахуэзат СВО-м и лIы-        
хъужь, майор Гармашов Максим и анэ 
Светланэ. Абы игу къигъэкIыжащ щIалэр 
балигъ  хъуху зэреджар, игурэ и псэкIэ 
зауэлI хъуну къызэрыхихар. ЛIыхъужьым 
и адэш хуэхэри Хэку зауэшхуэм пхыкIати, 
ахэр сыт щыгъуи абы и щапхъэу къэтэ-

джат, хахуэт икIи къэмыланджэжт. 
ЗэIущIэр щрагъэкIуэкIыр техуат Тхылъ 

еджэныр фIыуэ зылъагъухэм я дунейпсо 
махуэм. Абы ирихьэлIэу утыку кърахьащ 
«Жизнь за други своя» япэ тхылъыр. «Хэ-
кум и хъумакIуэхэр» къэрал фондым мы 
гъэм мазаем къыдигъэкIа а лэжьыгъэм 
СВО-м хэтхэм ятеухуа хъыбархэр къы-
щыIуэтэжащ. ЛIыгъэрэ хахуагъэкIэ гъэн-
щIа тхылъым къыщыхьащ ди щIалэхэм я 
гурыгъу - гурыщIэхэри. Абы ихуа усэхэмрэ 
хъыбархэмрэ зэхуэсым хэта ветеранхэр  
къеджащ, зытепсэлъыхьыр езыхэм зэра-
гъэ в ар, я нэгу зэрыщIэкIар зыхэпщIэу. 

Хэкур фIыуэ лъагъун, ныбжьэгъум емып-
цIыжын - ахэрат зытеухуар зэхуэсыр. Са-
бий куэдым екIуэкIыр я гум щIыхьати, зи 
нэпс зыхуэмыIыгъахэри яхэтащ. 

Лагерым зыщызыгъэпсэху, ебланэ 
классым щеджэ Аня иужькIэ жиIащ: «ЛIы-
хъужьхэр лIыгъэм, зым адрейм зэрызы-
щIигъэкъуэфым щытепсэлъыхьым куэ-
дым драгъэгупсысащ. Нобэ къызэджа 
усэхэм ящыщ зым апхуэдизкIэ ситхьэкъуа-
щи, ар гукIэ зэзгъэщIэну сыхуейщ. Ди 
 гуапэу дабгъэдэсащ СВО-м хэт щIалэхэм, 
фIыщIэ яхудощI абыхэм, дропагэ». 

Мыпхуэдэ гупсысэхэр сабийхэм я гум 
къыщыщыушкIэ, къызэгъэпэщакIуэхэм я 
мурадхэр къайхъулIауэ къэплъытэ хъунущ.

БАГЪЭТЫР  Луизэ. 

КъБР-м и Iэтащхьэ КIуэкIуэ Казбек лэжьыгъэ 
IуэхукIэ Шэрэдж районыр къызэхикIухьащ. 

АУШЫДЖЭР къуажэм щыIэху, «ГъуэгуфI шы-
нагъуэншэхэр» проектым ипкъ иткIэ зэIузэпэщ 
ящIа гъуэгухэм еплъащ республикэм и Iэтащ-
хьэр: «Аруан - Балъкъэр Ипщэ» машинэ дэлъэда-
пIэм щегъэжьауэ, «Уштулу - Къущхьэм и цIэр 
зезыхьэ уэрам» къэгъэшыпIэм нэс, ахэр 2020 
гъэм яухауэ щытащ. КъинэмыщIауэ, Урысым и 
цIэр зезыхьэ уэрамым щекIуэкI лэжьыгъэхэм 
 щыгъуазэ зищIащ Iэтащхьэм, ахэри и кIэм ноб-
лагъэ. Нэхъ пасэу къуажэм зыхуей щыхуагъэ защ 
школыр, амбулаторэр, ЩэнхабзэмкIэ унэ щау-
хуащ, иджыпсту къуажэ администрацэр зыщIэс 
унэм и пщIантIэм йолэжь. 

Къэщкъэтау щыщыIэм, КIуэкIуэ Казбек щыгъуа-
зэ зищIащ Уянаевым и цIэр зезыхьэ уэрамым 
лэжьыгъэхэр зэрыщекIуэкIым. Абы километрищ 
и кIыхьагъщ. Ар гъуэгу зэблэкIыпIэу щыткъым, 
ауэ цIыхухэм я дежкIэ социальнэ мыхьэнэ зиIэ 
ухуэныгъэ пэрытхэм ябгъэдохьэ. ШыщхьэуIум 

 къриубыдэу лэжьыгъэр и кIэм нагъэсынущ. Що-
джэнцIыкIум и цIэр зезыхьэ уэрамми лэжьыгъэ-
хэр щокIуэкI. 

А щIыпIэ дыдэм КъБР-м и Iэтащхьэр щеплъащ 
сабий 600-м нэс зыщIэхуэну школыр зэрызэра-
хьэм. Егъэджэныгъэм епха ухуэныгъэхэр зэIу-
зэпэщ щIын мурадым тещIыхьа программэм 
ипкъ иткIэ, КъБР-м ит школхэр зэрахьэн папщIэ, 
сом мелуани 107-рэ къратащ республикэм. Лэ-
жьы гъэшхуэ къызэраIэтам щхьэкIэ къэмынэу, 
у хуакIуэхэм я къалэныр и пIалъэр къэмысу ягъэ-
зэщIэну я мурадщ. 

Бабугент къуажэми КIуэкIуэ Казбек гъуэгухэм я 
щы тыкIэр щызригъэлъэгъуащ. Зы километррэ 
метр 400-рэ зи кIыхьагъ «Бабугент - «Мехлесхэз»» 
гъуэгуращ нэхъыбэу зэлэжьыр. Абдежым лъэс 
лъагъуэхэр щыпхаш, уэздыгъэхэр зыфIадзэну 
пкъохэр щагъэув. Апхуэдэуи Башиевым и цIэр 
зезыхьэ, километри 3-м нэс зи кIыхьагъ уэрамми 
асфальтбетон тралъхьэ. 

А махуэ дыдэм КIуэкIуэ Казбек УхуакIуэхэм я 
махуэмкIэ ехъуэхъуащ а IэщIагъэм ирилажьэхэм. 

«ПщIэ зыхуэсщI, ухуэныгъэ IэнатIэм и лэ жьа-
кIуэхэмрэ и ветеранхэмрэ! - дыкъыщоджэ Iэта-
щхьэм и хъуэхъум. - Фи махуэмкIэ сыныво-              
хъуэхъу! 

Фэ цIыхухэр фощI щыпсэу уни, цIыхубэр щы ла-
жьэ IуэхущIапIэхэри, промышленностым и Iуэху 
дэ зыгъэкI ухуэныгъэхэри, илъэсипщI бжыгъэкIэ 
цIыхухэм къахуэщхьэпэну, пщэдейрей махуэм 
хуэ гъэпсауэ, псэупIэхэр нэхъ тынш, нэхъ зэ-
Iузэпэщ фощI. Фи лэжьыгъэм мыхьэнэ абра гъуэ 
иIэщ ди цIыхухэми ди щIыналъэми я дежкIэ!

ПщIэ зыхуэсщI ухуакIуэхэ! Фэ фи лэжьыгъэр 
ди республикэм щекIуэкI гъащIэм лъабжьэ быдэ 
 хуохъу, ар цIыхубэм я пащхьэм щыфхь жэ-
уаплыныгъэшхуэщ. ФIыщIэ фхузощI IэщIагъэм 
фыхуэпэжу фызэрылажьэм, ди республикэм и 
эко номикэр ефIэкIуэным, цIыхухэм я гъащIэр 
нэхъ гурыхь хъуным хуэфщI хэлъхьэныгъэхэм 
 папщIэ. Узыншагъэ быдэрэ ехъулIэныгъэрэ 
 фи Iэну сынывохъуэхъу, Къэбэрдей-Балъкъэрми 
Урысейми ухуэныгъэ Iуэхухэр щефIэкIуэн 
хуэдэу». 

Сурэтхэм къаIуатэ

КЪЭРЭШЕЙ-ШЭРДЖЭС. Москва 
ику дыдэм къыщызэIуахащ «Къэрэ-
шей-Шэрджэсыр хьэщIэкIэ фIы 
бгырыс щIыналъэщ!» инерактивнэ 
сурэт выставкэ. Щыхьэрым щып-
сэухэмрэ абы хуеблагъэхэмрэ Iэмал 
ягъуэт а щIыпIэ телъыджэм и щIы-
уэпс дахащэм гъунэгъуу щыгъуазэ 
зыхуащIыну. 

МЫБЫ щызэхуахьэсащ республи-
кэм и курорт цIэрыIуэхэм я мызакъуэу 
щэнхабзэ, тхыдэ щIэинхэми траха 
сурэтхэр. Абыхэм ящыщщ куэд щIауэ 
цIэрыIуэ Домбай, иджырей пщалъэ-
щIэхэм тету зэфIагъэува Архъыз. 
 КъекIуалIэхэм я дежкIэ гъэщIэгъуэн 
хъунущ Х лIэщIыгъуэм и архитектурэм 
и фэеплъ телъыджэхэу бгыхэм тет 
Шоанин тхьэелъэIупIэр. Ар и гъу-      
нэ гъущ ЩIэныгъэхэмкIэ урысей ака-
демием и астрофизикэ обсерваторэу 
мы зэманым апхуэдэ IуэхущIапIэхэм 
ящыщу къэралым щынэхъ ин дыдэм. 
Куэд мэхъу нэм къыфIэнэхэр: лыжэ 

лэн нэхъыщхьэу щытар са-
бийхэр, щIалэгъуалэр спор-
тым дегъэхьэхынырщ, физ-
культурэм и сэбэпынагъыр 
захегъэщIэнырщ, абыхэм я 
узыншагъэр егъэфIэ кIуэ-
нырщ, щэныфIэу, зэщIэ-           
къуауэ, гъащIэ узыншэм хэп-
сэу кIыу къэгъэхъунырщ. 
Аращ «Наркотикым дри-
бийщ»  фIэ щыгъэм щIэту ар 
щIрагъэ кIуэкIар. 

КъызэгъэпэщакIуэхэр щы-
уа къым, футбол зэхьэзэхуэ-
хэм къадэкIуэу, абы кIэ лъып-
лъыну гъунэжу къакIуэ са-
бийхэмрэ ныбжьыщIэхэмрэ 
папщIэ спорт зэхьэзэхуэ хьэ -
лэмэтхэр, насыпырыхь джэгу 
гъэщIэгъуэнхэр зэрызэхагъэу-
вамкIэ. Жыджэру икIи яфIэ-
фIу цIыкIухэр абыхэм хэтащ. 
Абы нэмыщI сабийхэм Iэмал 
яIащ гуфIэгъуэ зэхыхьэм 
 кърихьэлIа футболист цIэ ры-
Iуэхэу Джудович Миодраг, 
Мэ  шыкъуэ Аслъэн, Бажэ 
Амир, Узденов Роман, Заруц-
кий Александр сымэ яIущIэ-
ну, епсэлъылIэну, я гъусэу 
сурэтхэр зытрагъэхыну, авто-
графхэр къыIахыну. Апхуэ-
дэуи ахэр хуэзащ Матч ТВ-м  
и комментатор НэгъущI Ро-
ман. 

«Къэбэрдей-Балъкъэрыр 
цIэрыIуэщ и чемпионхэмкIэ. 
Республикэм иIэщ спорт 
еджа пIэу 47-рэ, КъБР-м и ко-
мандэ къыхэхахэр щагъэхьэ-
зыр центр, Олимп джэгухэм 
щыхуагъэхьэзыр спорт еджа-
пIэу 16. Спорт лIэужьыгъуэ 
39-мкIэ секцэхэм цIыху мин 
36,5-рэ йокIуалIэ. 

2018 гъэм щегъэжьауэ Къэ-
бэрдей-Балъкъэрым и спорт-
сменхэм медаль 735-рэ къыт-
хуахьащ. Дэ догушхуэ абы-
хэм кIэ, ди тренерхэмкIэ, я те-
кIуэныгъэ дахэхэмкIэ. Ди 
спортсменхэм щапхъэ трах 
спортым дихьэххэми, чемпи-
он хъунухэми. 

Спортым, физкультурэм 
зы  хуэбгъэсэныр - ар лэжьы-
гъэш хуэщ, бэшэчыгъэщ, жы-
джэрагъщ, узыншагъэщ, те-
кIуэныгъэм ухуэзышэщ, ко-
мандэ зэрыIыгъыу узы-
гъасэщ.

Къэбэрдей-Балъкъэрым и 
цIыху псоми сохъуэхъу я спорт 
хэлъэтыр нэхъыбэну, физ-
культурэм зэман нэхъыбэ ху-
хахыну, шэч хэмылъуи, узын-
шагъэ быдэ яIэну», - жиIащ 
Къэбэрдей-Балъкъэрым и 
Iэтащ хьэ КIуэкIуэ Казбек.

 ХЬЭЩЫКЪУЕЙ  Олег.

  

къежэхыпIэхэр, узыIэпызышэ псыкъе-
лъэхэр, псы щIыIэ къабзабзэ зэрыт 
гуэлхэр. КIэщIу жытIэнщи, Къэрэшей-
Шэрджэсым иIэщ выставкэм къы-
хуеблагъэхэр дэзыхьэхынухэр. 

Чистопруднэ уэрамым щагъэлъа-
гъуэ сурэт 50-м щыщ дэтхэнэми къа-
Iуатэ ди къэралым и щIыналъэ те-
лъыджэм теухуауэ нэхъапэм зы щы-
мы  гъуэзахэр.

Гъэлъэгъуэныгъэр къызэрагъэпэ-
щащ Москва и мэрием ЩэнхабзэмкIэ 
и департаментымрэ Къэрэшей-Шэр-
джэс Республикэм и лIыкIуэ IуэхущIа-
пIэу ди къэралым и щыхьэрым 
щыIэмрэ. Ар екIуэкIынущ фокIадэм и 
1 пщIондэ.

Утыкушхуэ йохьэ

АДЫГЕЙ. Москва областым щыIэ 

Красногорск къалэм мы махуэхэм 
щекIуэкIащ иджырей лъэпкъ щэнха-
бзэм и къэрал зэхуаку фестиваль. 
Абы Адыгейм и цIэкIэ хэтащ Урысей 
Федерацэм и цIыхубэ творчествэм 
щIыхь зиIэ и гуп, Тохъутэмыкъуей 
районым адыгэ макъамэ Iэмэпсы-
мэ хэмкIэ и «Удж» цIыхубэ ансамб-
лыр.

КЪУЭШ щIыналъэм и лIыкIуэхэм 
фестивалым фIы дыдэу зыкъыща-
гъэлъэгъуащ, абыхэм ягъэзэщIа къа-
фэхэмрэ уэрэдхэмрэ Iэгуауэшхуэ 
 хуаIэтащ. 

Республикэм и Тохъутэмыкъуей 
 районым ЩэнхабзэмкIэ и управле-
нэм и IэщIагъэлIхэм зэрыжаIащи, 
фес тивалым Iэмал къарет творческэ 
цIыхухэм я зэфIэкIыр пхагъэкIыну, 
лъэпкъым къыдекIуэкI хабзэхэр хъу-
мэ ным икIи абыхэм хэгъэхъуэным 
мы хьэнэшхуэ зэриIэр зыхащIэну. 

Уасэхэм хэхъуа пэтми
АБХЪАЗ. Туристхэм я урысейпсо 

зэгухьэныгъэм къызэритамкIэ, ди 
хэкуэгъухэм ящыщу 2024 гъэм и 
шыщхьэуIум хэхъуащ Абхъазым зы-
щызыгъэпсэхуну гупыж зыщIхэм я 
бжыгъэм. Ахэр мы щIыналъэм де-

хьэх, 2023 гъэм елъытауэ уасэхэм 
хэхъуа пэтми: иджы мыбы зы жэщ 
щипхын папщIэ проценти 7-кIэ нэ-
хъыбэ щIэптын хуейщ (нэгъабэ 
зэрыщытар сом мини 6,5-рэщ).

ЕТIУАНЭ увыпIэр иубыдащ зи гугъу 
тщIы уасэхэм проценти 10 
щыкIэрыхуа Азербайджаным. Кур-
жым и зыгъэп сэ  хупIэхэми щIэупщIэ 
яIэщ, абыхэми уасэхэр проценти 
9-кIэ щыдэкIуеями.

Къэрал кIуэцI туризмэм и гугъу 
пщIы  мэ, мыбы шыщхьэуIуми бжьы-
пэр щиIыгъщ Сочэ къалэм. ЕтIуанэ 
увыпIэм щытщ Анапэ. Абы кIэлъокIуэ 
Генеджикрэ Кавминводхэмрэ. 

УЭРДОКЪУЭ Женя.

«ГъуэгуфI шынагъуэншэхэр» лъэпкъ пэхуэщIэм ипкъ 
иткIэ, мы гъэм республикэм щрагъэкIуэкIа нэхъ лэ-
жьыгъэшхуэхэм ящыщщ километр 18 хъу, Бахъсэн щIы-
налъэм и Къубэ-Тэбэрэ Къулъкъужын Ипщэмрэ зэпы-
зыщIэ автомобиль гъуэгур къызыхуэтыншэу зэрызэра-
гъэпэщыжар. 

КЪУБЭ-ТЭБЭ, Къулъкъужын Ищхъэрэ, Ипщэ къуажэхэм 
пхрокI а гъуэгур - Октябрьскэ уэрамым тет амбулаторэм, 
сымаджэщым, еджапIищым, къуажэ администрацэм и 
хэщIапIэм, ЩэнхабзэмкIэ унэм, физкультурэ комплексым, 
сабий садым, Хэку зауэшхуэм хэкIуэдахэм я фэеплъ 
куэдым, нэгъуэщIхэми екIуалIэу. 

Гъуэгу лэжьыгъэхэр езыгъэкIуэкIа IуэхущIапIэм и IэщIа-
гъэлIхэм асфальтыжьыр тратхъунщIыкIащ, лъабжьэр 
щIэрыщIэу ягъэбыдэжри, асфальтобетоныщIэ тIуащIэу 
тралъ хьэжащ. Гъуэгубгъухэр мывэхэмкIэ кърагъэбыдэ-
кIащ, унэхэмрэ социальнэ мыхьэнэ зиIэ IуэхущIапIэхэмрэ 
псоми я екIуэлIапIэхэм асфальт тралъхьащ, гъуэгу лъа-
гъуэхэмрэ еджапIэхэм, сымаджэщхэм пэгъунэгъуу маши-
нэ гъэувыпIэхэмрэ къыхагъэщхьэхукIащ, лъэмыжищ 
иджырей технологие мардэм кърагъэтIэсащ. 

А псом къадэкIуэу, цIыхухэм я шынагъуэншагъэр къызэ-
ра гъэпэщу, гъуэгу дамыгъэхэр ягъэуващ, зэхыхьэпIэ-зэхэ-
кIыпIэхэр, гъуэгу зэпрыкIыпIэхэр, машинэ къэувыIэпIэхэр 
ягъэтэмэмащ. 

КЪАНШЫУЕЙ  Алим. 

УхуакIуэхэм я махуэм ирихьэлIэу

100
«ЩIыналъэхэм я зэхэуэр» гукъинэжт

Къызыхуэтыншэу

Хэкум къулыкъу    
   хузощIэ

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Дызэкъуэту

Сурэтхэр Уэлджыр Артур трихащ.



ИрагъэкIуэкIа пхъэидзэм ипкъ иткIэ, пщIэншэу тыдодзэ «Къэ бэр дей-Балъкъэр Республикэм и Парламентым и депутатхэр зэ рыхахым теухуауэ» 2008 гъэм шыщхьэуIум и 5-м къыдэкIа КъБР-м и Закон №56-РЗ-м и 48-нэ статьям и пункт 15-м  тету.

2024 гъэм фокIадэм и 8-м Къэбэрдей-Балъкъэр Республикэм и Парламентым и депутатхэр хахынущ

Бюллетеным №3

№6
Къэбэрдей-Балъкъэрым и Парла-

ментым и еянэ зэхуэсыгъуэм 
щылэжьэнухэр хэхыным ипэ къихуэ 
Iуэхум щIидзащ. Адрей партхэми 
хуэдэу, лэжьыгъэм жыджэру 
хыхьащ «Захуагъэ здэщыIэ Урысей 
- Пэжым и телъхьэ» партыр. 

РЕСПУБЛИКЭМ ис куэдым ящIэ дэ 
хэхыныгъэхэм хуабжьу зэрызыхуэд-
гъэхьэзырыр. КъэтIэт Iуэхухэр теу-
хуащ псэукIэм ехьэлIа захуагъэр 
зэфIэгъэувэным, цIыхухэм я щыIэкIэ-
псэу кIэр хэпщIыкIыу егъэфIэкIуэным. 
Ахэр къыщыгъэлъэгъуар хэхыны-
гъэхэм папщIэ дгъэхьэзыра програм-
мэм и закъуэкъым, атIэ ди партым 
къигъэув Iуэхухэм лъабжьэ хуэхъур 
аращ, къэкIуэну илъэсхэм ирилэжьэ-
ну и мураду. Дэ цIыхухэр къызэрыд-
гъэгугъэм гъэпцIагъи, хэхыныгъэхэм 
папщIэ дызыхуекIуэ бзаджагъи зыми 
хилъэгъуэнукъым. Сыт щхьэкIэ 
жыпIэ мэ, сыт щыгъуи цIыхухэр къы-
зэрыдгъэгугъэр догъэзащIэ, ди 
лэжьыгъэр псом я дежкIи нэрылъа-
гъущ, зыхуэдгъэувыж мурадхэр къыд-
дэзыIыгъыу, ди акъылэгъуу къэралым 
исыр куэд дыдэ мэхъу. 

Псалъэм папщIэ, ди партыр ерыщу 
иужь итщ пенсэ реформэ фIащу 
 утыку кърахьа Iуэхум кърикIуа мыхъу-
мыщIагъэхэр гъэзэкIуэжыным. Пенсэ 
ныбжьу ягъэувам - цIыхухъухэр илъэс 
65-рэ, цIыхубзхэр илъэс 63-рэ - нэмы-
су цIыху куэд дунейм йохыж. Дэ хьэ-
къыу дощIэ пенсэ ныбжьыр щагъэу-
вым щхьэусыгъуэ хуащIа Iуэхугъуэхэр 
зэрымыпэжыр, япэрей бжыгъэхэр, 
2019 гъэм щIышылэм и 1-м щыIар, 
къэщтэжын зэрыхуейр. Апхуэ дэуи дэ 
дрителъхьэщ пенсионер псоми кърат 
ахъшэм зэхуэдэу хэгъэхъуэн зэры-
хуейм, апхуэдэуи лэжьапIэ Iут пенсио-
неру иужьрей илъэситхум зи пенсэ 
 хамыгъэхъуахэм, хэхъуа псори зэуэ 

къратыжыным. Зауэм хэта ветеран-
хэм пенсэ щыхуагъэувкIэ, нэхъ мащIэ 
дыдэр къызэращтэмкIи дыарэ зы-
къым.

ХэхакIуэхэри ди партым хэтхэри 
дрогузавэ ерыскъыхэкIхэмрэ цIыхур 
нэхъапэу зыхуей хъу хьэпшыпхэмрэ я 
уасэр махуэ къэс зэрыхэхъуэм. Апхуэ-
дэу хуабжьу я уасэр докIуей бен-
зинымрэ адрей гъэсыныпхъэ лIэужьы-
гъуэхэмрэ. Мыбдежым щынэрылъа-
гъущ хэкIыпIэу щыIэ Iэмалхэр 
къызэрамыгъэсэбэпар. 

Дэ къызэрытлъытэмкIэ, къэра-
лымрэ унафэр зыIэщIэлъхэмрэ хэ-
кIыпIэу щыIэр къагъэсэбэпын хуейщ 
псори лъапIэ зэрыхъур зэтраIы-
гъэнымкIэ. Парламентым и зэхыхьэ-
гъуэщIэм щылэжьэнухэр дыхуейщ 
апхуэдэ Iэмалхэр гъэбелджылыным 
и жэрдэмщIакIуэ дыхъуну. 

Апхуэдэуи гулъытэшхуэ худощI 
узыншагъэр хъумэн IэнатIэм. Ди пар-
тым хэтхэр арэзы къищIыркъым Пра-
вительствэмрэ Къэрал Думэмрэ абы 
хуаIэ бгъэдыхьэкIэм, сыт щхьэкIэ 
жыпIэмэ, медицинэ IуэхущIапIэхэми 
лэжьакIуэхэми ахъшэ ирикъуу хуау-
тIыпщыркъым. Дэ дызэреплъымкIэ, 
медицинэм трагъэкIуадэ ахъшэр я 
нэхъ мащIэу тIукIэ хагъэхъуэн хуейщ 
- ВВП-м и проценти 7-м нэс. Меди-
цинэм и лэжьакIуэм и улахуэр щIы-
налъэм ику иту къыщахьым хуэ-
гъэкIуэн хуейщ, дохутырым и улахуэр 
хуэдитIкIэ гъэбэгъуапхъэщ. Апхуэдэ 
щIыкIэкIэ, медлэжьакIуэм и улахуэм 
дыщIагъунур къихь ахъшэм и процент 
70-м нэхърэ мынэхъ мащIэу щытын 
хуейщ. 

Партым и пашэ Миронов Сергей 
мызэ-мытIэу а упщIэр къиIэтащ Уры-
сейм и Президентым щыхуэзам, 
апхуэдэу Правительствэм тхыгъэ ири-
гъэхьащ. Абы къыпэкIуащ, псоми 
зэращIэщи, медицинэм и лэжьакIуэ 

хэхахэм я улахуэм социальнэ ахъшэ 
зэрыхудащIыгъуар, ауэ абы «дэIэпы-
къуэгъу псынщIэм» и лэжьакIуэхэмрэ 
щIыпIэ сымаджэщхэм щыIэхэмрэ 
хэхуакъым. Дэ унафэщIхэр къыху-
доджэ абыхэми я ахъшэм хухагъэ-
хъуэну. Апхуэдэуи жыдоIэ, цIыхур Iэ-
мал имыIэу зыхуей хущхъуэм щIит 
ахъшэр къыхэхъуэм и проценти 10 нэ-
хъыбэ хъу зэрымыхъунур.

«Захуагъэ здэщыIэ Урысей - Пэжым 
и телъхьэ» партыр йолэжь егъэджэны-
гъэ IэнатIэр зэрегъэфIэкIуапхъэ Iэ-
малхэм теухуа унафэ къэщтэным. Мы 
Iуэхум теухуауэ нэхъыщхьэу къэдгъэу-
выр ЕГЭ, ОГЭ экзаменхэр Iухынырщ, 
егъэджэныгъэр пщIэншэу щытын 
зэрыхуейрщ. Абы и лъэныкъуэкIи 
ехъу лIэныгъэ гуэрхэр щыIэщ. Пса-
лъэм къыдэкIуэу жыпIэмэ, Парламен-
тым пленарнэ едэIуэныгъэхэр ири-
гъэкIуэкIащ ЕГЭ-р къызэрызэ-
гъэпэщыпхъэм теухуауэ, ауэ дэ зиужь 
дитыр щIыналъэхэми а Iуэхум 
щытепсэлъыхьын зэрыхуейрщ, и 
къызэгъэпэщыкIэм къыщынэу, ЕГЭ-р 
щымыгъэIэныр и лъабжьэу. 

Дэ дыхущIокъу ди щIыпIэм 
лэжьакIуэ къакIуэ-кIуэжхэм я Iуэхур 
къэралым зэригъэзэхуэным. Фигу 
къэзгъэкIыжыну сыхуейщ, «Захуагъэ 
здэщыIэ Урысей - Пэжым и телъхьэ» 
партым куэд щIауэ къызэриIэтыр Iэп-
хъуэшапхъуэм епха гугъуехьхэр икIи 
абы тепсэлъыхьар ди партым и за-
къуэщ. Зи гугъу тщIыр ди къэралым 
и бзэ нэхъыщхьэр ямыщIэу, щэнха-
бзэр зэрагъэщIэну хуэмейуэ, езыхэм 
я хабзэкIэ щыпсэуну зызыгъэхьэзыру 
мыбы зэрыIыгъыу къакIуэ цIыху 
гупхэрщ. Мыр хуабжьу ди нэIэ зы-
тедгъэтын хуей щытыкIэщ, тIасхъа-
пIэу ди бийхэм къагъэсэбэп Iуэхум. 

ДяпэкIэ зиужь дитынухэм ящыщщ 
«Справедливый Базовый доход»-кIэ 
дызэджэ Iуэхур пхыгъэкIыныр - 

хуэмыщIахэмрэ бынунагъуэш хуэ-
хэмрэ къэралым зэпымычу ахъшэ 
яриту, инфраструктурэ IэнатIэ нэ-
хъыщхьэхэр къэралым ейуэ гъэп сы-
ныр. 

Ди партыр и телъхьэщ бюджет 
зэхэлъым къыхэкIыу щIэныгъэм, 
къэрал кIуэцI туризмэм зегъэу-
жьыным, турист Iуэхутхьэбзэхэр нэ-
хъыбэ, нэхъыфI щIыным, зыгъэп-
сэхупIэхэмрэ узыншагъэр щра-
гъэфIакIуэ IуэхущIапIэхэмрэ зегъэу-
жьыным хухах ахъшэр нэхъыбэ 
щIыным, щIыуэпсым къыщыхъу ма-
фIэсхэм щхьэкIэ къуаншэхэм нэхъ 
ткIийуэ тезыр ятелъхьэным. 

Захуагъэ здэшыIэу ди къэкIуэнур 
ухуа хъун папщIэ, дэ сыт щыгъуи 
дыпэ щIэтынущ Iулъхьэ къеIызыххэмрэ 
хабзэм ебакъуэхэмрэ. Дэ дыхуейщ 
террористхэмрэ абыхэм я дэIэпы -
къуэгъухэмрэ, лIыукIхэмрэ сабийхэм 
лей езыххэмрэ тралъхьэ тезырхэр нэ-
хъри нэхъ ткIий ящIыну, Iулъхьэ 
къеIы зыххэмрэ къэрал мылъкур 
зэхэзыдыгъуэхэмрэ къэралым епцIы-
жахэм  хуагъэдэну, Iулъхьэ къеIы-
зыххэм я унагъуэ мылъкур къате-
хыным, ахэр нэхъ пасэу лъэхъуэщым 
къигъэ кIыжыным теухуауэ щыIэ Iэ-
малхэр гъэ кIуэдыжыным. 

Жылагъуэм я еплъыкIэр къызэра-
лъытэ Iэмалхэм къегъэлъагъуэ ди 
пар тым и Iулыджыр зэрыхэхъуэр, 
 апх уэ дэ дыдэу къахэхъуэнущ хэхыны-
гъэхэм дэ щхьэкIэ Iэ щызыIэтынухэм. 
Дэ дыщогуфIыкI партым къигъэув 
хэкIыпIэщIэхэм я телъхьэхэр кIуэ 
пэтми нэхъыбэ зэрыхъум. Ар щыхьэт 
тохъуэ ди къэралым къэрал зызыужьа-
хэм я деж увыпIэфI зэрыщиубыдым. 

КъБР-м и Парламентым иригъэ-
кIуэкIыну хэхыныгъэхэм Iэ щыфIэт 
«Захуагъэ здэщыIэ Урысей - Пэжым 
и телъхьэ» партым папщIэ - ар бюлле-
теным 6-нэу итщ!

Дэ захуагъэм дрителъхьэщ

Уянаевхэ я лъэпкъым фIыщIэ хуащI къатепсыха гуауэр - фIыуэ ялъагъу Уянаев Ибрэхьим 
Мухътар и къуэр пасэу дунейм зэрехыжар - къадэзыгуэша, къахуэгузэва псоми.

2024 гъэм и япэ илъэс ныкъуэм Къэ-
бэрдей-Балъкъэрым промышленнэ про-
изводствэмкIэ и индексыр проценти 
115,9-рэ хъуащ. Экономикэм и Iэна-
тIэхэм я ехъулIэныгъэхэр къэбгъэлъа-
гъуэмэ, щIыуэпс хъугъуэфIыгъуэхэр 
къыщIэ хынымкIэ - проценти 100,1-рэ, 
машинэхэр щIынымкIэ, ерыскъыхэкIхэм 
елэжьынымкIэ, химие промышлен-
ностымкIэ, ухуэныгъэм ирахьэлIэ мате-
риалхэр къыщIэгъэкIынымкIэ, дэрбзэр 
промышленостымкIэ, н.къ. - проценти 
126,0-рэ, электрокъарукIэ, газкIэ, псы-
бахъэкIэ къызэзыгъэпэщ, хьэуар зы-
гъэкъабзэ IэнатIэхэм - процент 89,9-рэ, 
псыкIэ къызэзыгъэпэщхэм, псы къагъэ-
сэбэпар Iузышхэм, кIэрыхубжьэрыхухэр 
зэщIэзыкъуэхэм, уэрамхэр, пщIантIэхэр 
зыгъэкъабзэхэм, зэщIэзыкъуэхэм - про-
центи 104,5-рэ къатащ. 

КЪАПЩЫТЭЖ лъэхъэнэм къриубыдэу 
нэкулъ лIэужьыгъуэхэм, пхъэщхьэ мы-
щхьэ, хадэхэкI фIэIугъэм, дагъэхэкIхэм, 
кхъуейлъалъэм, шхухэкIым, шатэм, 
IэфIыкIэхэкIхэм, сырэм, нарзаныпсым, 
псы IэфIым, Iусыпхъэ зэхэлъым, щэкIым, 
щыгъыным, картоным, пластмассым 
къы хэщIыкIа ашычхэм, бжэхэм, кисло-
родым, унэлъащIэм, асфальтобетоным, 
ухуэныгъэм ирахьэлIэ гъущIхэкIхэм, лэ-
жьакIуэхэм я Iэмэпсымэхэм, информати-
кэ оборудованэхэм, термостатхэмрэ ста-
билизаторхэмрэ, рентген аппаратхэм, ав-
томобилым и пкъыгъуэхэм, медицинэ 
Iэмэпсымэхэм я куэдагъым хэхъуащ.

КIэрыхуащ лым, шэм, крупам, сэхуран 
дагъэм, тхъуцIынэм, кхъуейм, хьэжы-
гъэм, языныкъуэ IэнатIэхэм къыщагъэ-
сэбэп щыгъынхэм, медицинэ Iэмэпсы-
мэхэм, канцтоварым, вакъэм, пласт-
массым къыхэщIыкIа щхьэгъубжэм, чыр-
быш гъэжьам, бетоным, полупроводник 
приборхэм, рентген аппаратхэм, телефон, 
ток кIапсэхэм.

Апхуэдэуи кIэрыхуащ электрокъарурэ 
хуабэу къалэжьым я куэдагъым. 

Мазихым къриубыдэу дращIеящ къат 
куэду зэтет унэу 26-рэ, уней лъапсэу 1703-
рэ. Псори зэхэту яухуащ фэтэр 2612-рэ. 
Абыхэм яубыдащ метр зэбгъузэнатIэ мин 
284,6-рэ. Ар процент 36,6-кIэ нэхъыбэщ 
нэгъабэ и иджы хуэдэ зэманым щыIа 
бжыгъэхэм нэхърэ. Уней лъапсэу яухуар 
псори зэхэту метр зэбгъузэнатIэу 233,7-
рэ мэхъу (2023 гъэм елъытауэ проценти 
145,4-рэ), ухуэныгъэхэр езыгъэкIуэкI Iуэху-
щIапIэхэм - метр зэбгъузэнатIэу мин 51,0-
рэ (процент 47,6-рэ).

Къуажэхэм щаухуащ псори зэхэту метр 
зэбгъузэнатIэу мини 165,9-рэ. Ар хуэдэ 
1,6-кIэ нэхъыбэщ 2023 гъэм и япэ Iыхьэм 
щыIа бжыгъэхэм нэхърэ.

Къапщытэж лъэхъэнэм къриубыдэу 
 мэкъумэш, фермер, уней IуэхущIапIэхэм 
псоми зэхэту къыщIагъэкIащ продукцэу 

сом мелард 16,2-рэ я уасэ е нэгъабэ и 
иджы хуэдэ зэманым щыIа бжыгъэхэм 
проценти 103,9-кIэ хуэкIуэу. Мэкъумэш 
IуэхущIапIэхэм къыщIагъэкIащ продукцэу 
сом меларди 4,8-рэ и уасэ е проценти 
102,2-рэ.

Мэкъумэш IуэхущIапIэхэр гъавэ Iухыжы-
гъуэ лэжьыгъэхэм пэрыхьащ икIи ба-
дзэуэгъуэм и 1-м ирихьэлIэу гъавап-
хъэмрэ (нартыхур хэмыту) джэш хъу-
реймрэ гектар мини 4,3-м тонн мин 14,3-
рэ къытрахащ, ику иту зы гектарым 
центнер 33,0-рэ хуэзэу. Нэгъабэ а пIа-
лъэм зы гектарым центнер 46,8-рэ 
къытрахащ. ХадэхэкIыу тонн мини 7,7-рэ 
гектар мини 3,5-м къытрахыжащ. 

2024 гъэм бадзэуэгъуэм и 1-м ири-
хьэлIэу мэкъумэш, фермер, уней Iуэху-
щIапIэхэм, унагъуэхэм Iэщымрэ джэд-
къазымрэ я щхьэ бжыгъэр псоми зэхэту 
мыпхуэдэ бжыгъэхэр къагъэлъэгъуащ: 
Iэщышхуэу мин 272,8-рэ (нэгъабэ и иджы 
хуэдэ зэманым мин 272,9-рэ яIащ), абы 
щыщу жэму - мини 140,2-рэ (мини 137,3-
рэ), кхъуэуэ - мини 4,1-рэ (мини 3,6-рэ), 
мэлымрэ бжэнымрэ - мин 431,0-рэ (мин 
410,0-рэ), джэдкъазу - мелуани 5 (мел-
уани 4,5-рэ). 

Унагъуэхэм щаIыгъщ Iэщышхуэмрэ 
джэдкъазымрэ я процент 71,4-р, абы щы-
щу жэму - процент 67,2-р, кхъуэуэ - про-
цент 97,5-р, мэлрэ бжэну - процент 46,4-
р, джэдкъазу - процент 35,0-р.

Мэкъумэш, фермер, уней IуэхущIапIэ-
хэм, унагъуэхэм псоми зэхэту лырэ джэ-
къазылу къалъэщащ тонн мин 53,8-рэ 
(псэууэ шэчауэ). Ар проценти 3,6-кIэ нэ-
хъыбэщ нэгъабэрей бжыгъэхэм елъыта-
уэ. Шэуэ къашащ тонн мин 253,1-рэ (про-
центи 4,0-кIэ нэхъыбэщ), джэдыкIэу 
 кърахащ мелуани 103,5-рэ (проценти 3,3-
кIэ нэхъыбэщ). 

Унагъуэхэм псоми зэхэту къалэжьащ 
лыуэ процент 34,9-рэ, шэуэ къашащ про-
цент 67,0-рэ, джэдыкIэу кърахащ процент 
78,8-рэ. Фермер IуэхущIапIэхэм: лыуэ 
 къалэжьащ - процент 28,0-рэ, шэуэ-про-
цент 18,1-рэ, джэдыкIэу - проценти 2,9-рэ.

Мэкъумэш IуэхущIапIэхэм зы жэмым 
ику иту шэуэ къыщIашащ килограмм 
3850-рэ, нэгъабэ ар зэрыхъуар кило-
грамм 3809-рэщ. Зы джэдым джэдыкIэу 
95-рэ къыщIахащ, нэгъабэ - 93-рэ.

Къапщытэж лъэхъэнэм къриубыдэу 
розницэ сатум сом меларди 131,7-рэ 
къыпэкIуащ, 2023 гъэм и иджы хуэдэ зэ-
маным ар зэрыхъуар проценти 107,7-щ. 
А лъэхъэнэм къриубыдэу ерыскъыуэ, 
псыхэкIыу, тутынхэкIыу цIыхум иращащ 
сом мелард 64,7-рэ я уасэ, е проценти 
105,2-кIэ нэгъабэрей бжыгъэхэм хуэкIуэу. 
Хьэпшып зэхуэмыдэу, унэлъащIэ, н.къ. 
ящащ сом мелард 67,0-рэ я уасэ, е про-
центи 110,2-рэ. 

ХЬЭЩЫКЪУЕЙ  Олег.

Республикэм и зэфIэкIыр - бжыгъэхэмкIэ

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Угъуэщэну  ухуэмеймэ - зыплъыхь,
ущыуэну  ухуэмеймэ - упщIэж.

Лъэпкъ Iущыгъэ:

Телефонхэр
ирагъэIыгъынукъым

ФокIадэм и 1-м ще-
гъэжьауэ еджакIуэхэм жып 
телефонхэр дерсхэм къы-
щагъэсэбэпу зымыдэ 
къэрал унафэм къару 
 игъуэтынущ. Урысей Феде-
рацэм и Къэрал Думэм 
апхуэдэ унафэр къищтащ 
2023 гъэм и дыгъэгъазэ 
мазэм. Телефоныр къа-
гъэсэбэп  щыхъунур 
еджакIуэм и гъащIэмкIэ е 
узыншагъэмкIэ шынагъуэ 
щыIэ хъумэщ.

«ТЕЛЕФОНХЭР еджэным 
егъэлеяуэ зэран хуохъу. 
Зыхуей хъыбарыр псынщIэу 
интернетым къызэрыща-
гъуэтыфым щIэныгъэм и 
пщIэр иреудых: ныбжьы-
щIэхэм къагурыIуэркъым уи 
щхьэр бгъэлажьэу зыгуэр 
зэбгъэщIэн щIыхуейр, ар 
жып телефоным хэт интер-
нетымкIэ къыщыбгъуэтыфы-
нукIэ. Егъэджэныгъэ Iуэху-
кIи телефоныр дерсхэм къы-
щагъэсэбэпу ядэнукъым. 
ЕгъэджакIуэм видеотеплъэ-
гъуэхэр игъэлъэгъуэн е тест 
лэжьыгъэхэр яригъэщIын 
папщIэ къигъэсэбэп хъунущ 
интерактив доскар, компью-
терыр, планшетыр, монобло-
кыр», - жиIащ УФ-м и 
Къэрал Думэм ЦIыхухэм 
щIэныгъэ егъэгъуэтынымкIэ 
и комитетым и унафэщIым 
и къуэдз Лантратовэ Янэ.

Депутатым къыхигъэщащ 
Урысейр апхуэдэ унафэ къы-
щащта япэ къэралу зэ-
рыщымытыр. Абы и пса-
лъэхэм къызэрыхэщамкIэ, 
цIыхухэм къагурыIуэ хъуащ 
сабийхэм я гъащIэм гаджет-
хэм увыпIэшхуэ зэрыщау-
быдыр, гупсысэн, зэгъэ-
зэхуэн, бжэн къалэнхэр те-
лефонхэм пщэрылъ зэры-
щащIыр, абы и зэранкIи я 
акъылым, къэухьым зиужьа 
зэрымыхъур.

Щхьэусыгъуэ
ямыIэми

Украинэм щыщыIэ щы-
тыкIэм ипкъ иткIэ Польшэм 
и мурадщ а къэралым и 

 къуэкIыпIэ гъунапкъэхэр 
игъэбыдэну. «Bloomberg» 
агентствэм къызэригъэлъэ-
гъуамкIэ, апхуэдэ Iуэху 
зэрызэрахуэр къигъэнэ-
Iуащ Польшэм къэрал 
кIуэцI IуэхухэмкIэ и ми-
нистр Семонякэ Томаш.

ТХЫГЪЭМ къызэры хэ-
щымкIэ, унафэр къащтащ я 
къэралым хуэгъэзауэ Уры-
сейм шынагъуэ къыб-
гъэдэкIыу къалъытэри, ауэ 
абы щыхьэт техъуэ Iуэхугъуэ 
гуэри къагъэлъэгъуакъым. 
КъуэкIыпIэмкIэ Польшэм и 
гъунапкъэр егъэщIылIащ 
Литвам, Белоруссием, Укра-
инэм. 

УФ-м и Президент Путин 
Владимир нэхъапэкIэ къи-
гъэлъэгъуауэ щытащ Евро-
пэм и къэралхэм езэуэнуи 
НАТО-м и къэралыгъуэхэми 
ятеуэнуи Урысейм зэрызи-
мыгъэхьэзырыр. Ауэ Крем-
лым къызэрыщыхагъэщам-
кIэ, къуэкIыпIэ дзэхэр Укра-
инэм ягъакIуэмэ, Урысей-
мрэ  НАТО-мрэ  яку 
зэ ны къуэкъу къызэрыдэ-
хъуэнур шэчыншэщ.

ШыщхьэуIум и 13, гъубж

Зи Iэ сэмэгур нэхъ зы-
гъэшэрыуэхэм я дунейпсо 
махуэщ

1908 гъэм къалъхуащ 
мэкъу мэш щIэныгъэхэмкIэ 
доктор, УФ-м щIэныгъэхэм-
кIэ щIыхь зиIэ и лэжьакIуэ 
ТхьэкIушынэ Нухь.

1915 гъэм къалъхуащ Уры-
сеймрэ Къэбэрдей-Балъ-
къэрымрэ щэнхабзэмкIэ 
щIыхь зиIэ я лэжьакIуэ Без-
рокъуэ Хужь.

1939 гъэм къалъхуащ 
уэрэджыIакIуэ, КъБР-м 
щIыхь зиIэ и артисткэ Бэ-
гъуэ тыж Светланэ.

1947 гъэм къалъхуащ хи-
мие щIэныгъэхэмкIэ доктор, 
профессор, ЩIДАА-м и ака-
демик Мэшыкъуэ Нуралий.

1952 гъэм къалъхуащ 
 КъБР-м физкультурэмрэ 
спортымкIэ щIыхь зиIэ и 
лэжьакIуэ, УФ-м и къуажэ Iэ-
тащхьэ нэхъыфIхэм ящыщу 
къалъыта Къуныжь Хьэ-
чим.

1955 гъэм къалъхуащ 
 КъБР-м и Iэтащхьэу щыта, 
УФ-м ШынагъуэншагъэмкIэ 
и Советым и Секретарым и 
къуэдзэ КIуэкIуэ Юрэ.

1963 гъэм къалъхуащ Уры-
сей Федерацэм, КъБР-м, 
КъШР-м щIыхь зиIэ я артист 
Ташло Алий.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уэфIу щыщытынущ. 
 Хуабэр махуэм градус 25 - 
27-рэ, жэщым градус 19 щы-
хъунущ. 

ШыщхьэуIум и 14, бэрэжьей

Абхъазыр зыхъумэу 
хэкIуэдахэм я фэеплъ ма-
хуэщ. 1992 гъэм Куржы- 
Абхъаз зауэм щIидзащ.

1932 гъэм Москва Союз-
хэм я унэм и Колоннэ залым 
цIыхубэ творчествэмкIэ 
щекIуэкIа зэпеуэм Къэбэр-
дей-Балъкъэрым икIахэм 
етIуанэ увыпIэр щаубыдащ.

1941 гъэм къалъхуащ шэр-
джэс усакIуэ, тхакIуэ Ды-
гъужь Къурмэн.

1948 гъэм къалъхуащ Тыр-
кум щылажьэ КАФФЕД-м и 
президент къулыкъур 
зезыхьа, Дунейпсо Адыгэ 
Хасэм и тхьэмадэм и къуэ-
дзэу щыта Джандемир 
 (Гугъэв) Джихьан.

1956 гъэм къалъхуащ 
IэпщIэлъапщIэ, УФ-м и Ху-
дожникхэм я зэгухьэныгъэм 
хэт Мэстафэ Вячеслав.

1961 гъэм къалъхуащ шэр-
джэс усакIуэ, КъШР-м, 
Адыгэ Республикэм щIыхь 
зиIэ я журналист Тхьэгъэ-
псэу Увжыкъуэ.

1966 гъэм къалъхуащ 
 КъБР-м щIыхь зиIэ и артист-
кэ Тхьэщыгъуей Жаннетэ.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уфауэ щыщытынущ. 
 Хуабэр махуэм градус 22 - 
25-рэ, жэщым  градус 17 
щыхъунущ.

КъБКъУ-м и ректоратымрэ Къэбэрдей Адыгэ Хасэм хэтхэмрэ хъыбар фагъащIэ 
 КъБКъУ-м и доцент, философие щIэныгъэхэм я кандидат Чым Руслан Мухьэрбий и 
къуэр дунейм зэрехыжамкIэ икIи и благъэхэмрэ и Iыхьлыхэмрэ яхуогузавэ.

Захуагъэм и телъхьэу

КъэкIуэныфIым и телъхьэу

КПРФ-м и телъхьэу

Къэбэрдей-Балъкъэрым и цIыхухэу пщIэ 
зыхуэтщIхэ!

Илъэситху ипэкIэ фэ фи дзыхь къыдэвгъэзауэ 
щытащ. Иджыпсту фыщыдогъэгъуазэ а зэманым 
къриубыдэу дызыхунэсахэм. А пIалъэм къриубыдэу 
дэ зэфIэдгъэкIа къалэн нэхъыщхьэри, апхуэдэуи 
дызыхуэкIуэ илъэситхум ди лэжьыгъэр зытеухуауэ 
щытынури цIыхухэм я гъащIэр, зэIузэпэщ псэукIэр 
егъэфIэкIуэнырщ. А къалэныр пхуэгъэзэщIэну-
къым, экономикэм, социальнэ унэтIыныгъэм, узын-
шагъэр хъумэн IэнатIэм зыужьыныгъэ щымыIэмэ. 
Хэха кIуэхэм гулъытэ яхуэтщIыныр, экономикэм и 
унэ тIыныгъэ нэхъыщхьэхэм зедгъэужьыныр, 
псэукIэ тынш къызэгъэпэщыныр, социальнэ и лъэ-
ныкъуэкIэ къащхьэщыжыныр – дызыхуэкIуэ илъэ-
ситхум Партым зыхуигъэувыж мурад нэхъыщхьэщ.

Иджырей щытыкIэм дыхуэныкъуэщ Iуэхум фIыуэ 
хэзыщIыкI депутат гуп лъэщ. Дэ ди кандидатхэр 
IэIэткIэ къыхэтхащ, абы яхэтщ дохутырхэр, егъэ-
джэныгъэм и лэжьакIуэхэр, хьэрычэтыщIэхэр, 
жылагъуэ, волонтёр зэгухьэныгъэхэм я лIыкIуэхэр, 
дзэ Iуэху хэхам хэтхэр.

Иужьрей илъэситIыр тыншу екIуэкIакъым - 
къэралыр цIыхубэр зэрызэкъуигъэувэжыным то-
лажьэ. Ауэ сыт хуэдэ гугъуехь къытлъыкъуэкIами, 
дэ тхузэфIэкIащ бюджетыр зэпIэзэрыт тщIыжын, 
цIыхухэм я пащхьэ щыдиIа социальнэ къалэнхэр 
дгъэзэщIэн. Псом хуэмыдэу гулъытэ яхуэтщIащ дзэ 
Iуэху хэхам хэтхэмрэ абыхэм я унагъуэхэмрэ. Рес-
публикэмрэ Партымрэ къалэн зыщащIыжащ цIыху 
мамырхэр неонацист режимым щыхъумэным зи 
 къару псори хуэзыгъэпсахэм сыт и лъэныкъуэкIи 

 защIэгъэкъуэныр.
Партым и лэжьыгъэ нэхъыщхьэр къэралым и 

производственно-технологие зэфIэкIым, социальнэ 
унэтIыныгъэхэм зегъэужьыным хуэунэтIа лэжьы-
гъэхэр гъэзэщIэнырщ. Абыхэм я лъабжьэр 2024 
гъэм мазаем и 29-м УФ-м и Президент Путин Вла-
димир Федеральнэ Зэхуэсым Зэрызахуигъазэм 
къыщыгъэлъэгъуа къалэнхэрщ. КъБР-м и гупыр 
ахэр гъэзэщIэным жыджэру иужь итщ! Абы ипкъ 
иткIэ ди Программэм и унэтIыныгъэ нэхъыщхьэхэр 
- жылагъуэм я еплъыкIэхэр Iуэхум къыхэлъытауэ, 
сабий гъэсапIэхэр, школхэр, еджапIэ нэхъыщхьэхэр, 
сымаджэщхэр, поликлиникэхэр, спорт, щэнхабзэ 
IуэхущIапIэхэр ухуэнырщ, абы хуэныкъуэхэр зэфIэ-
гъэувэжынырщ, зэгъэпэщыжынырщ, пщIантIэхэр, 
жылагъуэ щIыпIэхэр, гъуэгухэр зэIузэпэщ щIынырщ, 
коммунальнэ IэнатIэхэр къэгъэщIэрэщIэжынырщ, 
жылагъуэ транспортым, цIыхухэр газ гъэсынып-
хъэкIэ къызэрызэрагъэпэщым зегъэужьынырщ. 
Ахэр псори «УРЫСЕЙ ЗЭКЪУЭТЫМ» и проектхэщ, 
хэхакIуэхэм я жыIэм тещIыхьауэ зэхагъэува ЦIыхубэ 
программэм ипкъ иткIэ ягъэзащIэу. ЦIыхубэ прог-
раммэм социальнэ мыхьэнэ зиIэ и дэтхэнэ  объектми 
лэжьыгъэр зэрыщекIуэкIыр депутатхэмрэ жыла-
гъуэм я лIыкIуэхэмрэ зэгъусэу къап щытэ.

Урысей жылагъуэм мыхьэнэшхуэ зиIэ Iуэхугъуэ 
щыхъуащ гуманитар дэIэпыкъуныгъэмрэ я 
фIэфIыныгъэкIэ зэхыхьа гупхэмрэ. Волонтёрхэм 
яхэтщ ди депутатхэр, партым хэтхэр, гвардеец ныб-
жьыщIэхэр. Дэ зэрытхузэфIэкIкIэ цIыхухэм 
дадэIэпыкъуащ пандемием и лъэхъэнэм, Донбасс, 
Харьков, Белгород щIыналъэхэм кърагъэIэпхъукIа 

цIыхухэм защIэдгъэкъуащ. Дэ дадоIэпыкъу дзэ 
Iуэху хэхам хэтхэм я унагъуэхэм. Дзэ Iуэху хэхар 
щекIуэкI щIыпIэхэм зэпыу имыIэу яхудогъашэ щы-
гъынхэр, щIыпIэ гугъухэм кIуэцIрыкIыфын автомо-
билхэр,  инженер хьэпшыпхэмрэ Iэмэпсымэхэмрэ, 
ерыскъыхэр. «УРЫСЕЙ ЗЭКЪУЭТЫР» дзэ Iуэху хэ-
хам  теухуа и еплъыкIэр къызыгъэлъагъуэ къудей 
 мыхъуу, и псалъэр IуэхукIэ, езым и щапхъэкIэ 
щIэзыгъэбыдэжыф хэкупсэхэм я партщ. 

Дзэ Iуэху хэхам хэтхэмрэ абыхэм я унагъуэхэмрэ 
дэIыгъыным хуэунэтIауэ республикэм нобэ щат со-
циальнэ дэIэпыкъуныгъэ лIэужьыгъуэу 24-рэ. Абы 
хыхьэ Iуэху нэхъыщхьэхэм ящыщщ мобилизацэм 
хыхьэу дзэм ираджахэм мазэ къэс ахъшэ етыныр, 
зэгурыIуэныгъэкIэ дзэм къулыкъу щызыщIэхэм, 
уIэгъэ хъуахэм, хэкIуэдахэм я унагъуэхэм зэ ты-
гъуэу ират ахъшэр яIэрыгъэхьэныр.

КъищынэмыщIауэ, дзэ Iуэху хэхам хэтхэм, абы-
хэм я унагъуэхэм я унэхэм газыр ешэлIэнымкIэ 
дэIэпыкъуэгъу мэхъу. КъалъыкъуэкI Iуэхухэр 
зэфIэхынымкIэ волонтёрхэр унэтIакIуэ яхуохъу. Уна-
гъуэм къыIэрыхьэн хуей социальнэ ахъшэхэр къы-
худах.

Апхуэдэу дзэ Iуэху хэхам хэтхэм я бынхэм гулъытэ 
яхуэщIыным хуэунэтIауэ «ЛIыхъужьхэм я бынхэр» 
щIыналъэ проектыр ягъэзащIэ, абы хыхьэу сабий-
хэм республикэм и лагерхэм я узыншагъэр 
щызэфIагъэувэж, зыщагъэпсэху. 

Партым и щIыналъэ, щIыпIэ къудамэхэм я 
лIыкIуэхэр республикэм и Iэтащхьэм щIыгъуу щIэх-
щIэхыурэ дзэ Iуэху хэхар щекIуэкI щIыпIэхэм макIуэ, 
зыхуэныкъуэ дэIэпыкъуныгъэхэр хуашэурэ.

Къэбэрдей-Балъкъэр Республикэм и Парламентым и ебланэ
зэхуэсыгъуэм хэтыну депутатхэм я хэхыныгъэхэм ирихьэлIэу

«УРЫСЕЙ ЗЭКЪУЭТ» Урысейпсо политикэ партым и
Къэбэрдей-Балъкъэр щIыналъэ къудамэм и программэ



№97 (24.691) 2024  ГЪЭМ  ШЫЩХЬЭУIУМ  И  13 3

1
ГъащIэр ехь
И быным тегужьеикIауэ:
Жьыр къепщамэ,
ФIощI ирихьэжьэн.
Къытехъуам уэлбанэ,
Унэм ар щIэкIауэ,
Псыдзэм ихьын фIэщIу
Ныпежьэнщ.

Химыгъэхьэ жэщым,
Химыгъэхьэ щIыIэм - 
ФIощIыр псоми 
Зыгуэр къращIэн…
Дыгъэ закъуэрщ анэм
Дзыхь зыхуищIу щыIэр:
А тIум зэщхьщи аращ
Я хьэл-щэн.

2
Пщэдджыжьым
Укъотэджри кIыфIзэхэту,
Къыбошыр жэмыр,
БжэIупэр уопхъэнкI.
УжьыщIэу, уеблэм,
Пхъэ щыпкъути щыIэу,
ЕтIысэхыншэу 
Махуэ псор йохьэкI.
Пщыхьэщхьэр хъуами - 
Iуэхуу щыIэр мащIэ? - 
Уи IитI мыувыIэу
Сыхелъафэр жейм.
Си шхыIэн кIапэр
Сакъыу схущIэбупщIэу,
Сыкъызэщоур
Жэщ ныкъуэхэм дей.

Зыщыбгъэпсэхур, мамэ,
Сытым дей?

3
Хужьыбзэщ, пшэхуу, 
 мамэ и жьыщIыгъэр, - 
Абы иджыри 
 къытекIуакъым жьыгъэр!

4
СхузэфIэкIыну щытыгъамэ,
Мамэ,
ГухэщIу щыIэм
Сэ уащысхъумэнт.
КъыпхуэкIуэ жьыгъэм,
Си къарум къихьамэ,
И гъуэгум блыну
Сынытеувэнт.

Ауэ и хьэлкъым
Гуауэм къыдэупщIу,
Ауэ къоблагъэр
Жьыгъэр гущIэгъуншэу, - 
И хабзэр гъащIэм
Хэт хузэхъуэкIын?!
СлъэкIынур зыщи - 
Уэ сыпхуэсакъынщ.

Ситынщ яужь,
Сэ сиIэхункIэ гъащIэ,
ГуфIэгъуэ къищу
Щытыным уи нэгу…
Сыкъыщамылъхум, мамэ,
Сэ сымыщIэу,
Зыгуэрым хигъэщIауэ пIэрэ
Уигу?

5
ЩымыIэ пхуэдэу сыщыхуабэ,
ЩымыIэ пхуэдэу сэркIэ гуапэ.
Си плъапIэ нэху, си насып Iуащхьэ,
Си анэр зыдэс си жьэгу пащхьэ.

ЦIыхугъэм, лIыгъэм, лъагъуныгъэм - 
ФIыуэ схэлъ псом уращIэдзапIэщ.
Си махуэ уейхэм урадыгъэщ,
УзимэIухущ, узибыдапIэщ.

И псэ хуабагъыр си анэ дыщэм
Уи мафIэм хуохъури щIэгъэстын,
Схьынщ си дунейр абы сыщIэпщэу,
Хуей хъумэ, гъащIэри щIэстынщ.

Си анэр зыдэс си жьэгу пащхьэ,
Гум ущызгъафIэурэ сопсэу.
Сэ сыщIохъуэпс, зэгуэрым уэщхьу,
Мыухыж хуабагъэрэ гуапагърэ
Щытепщэ хъуным дуней псом.
 

6
Гъэмахуэ пшыхьщ. Сыдоуэршэр си анэм,
Зи щхьэфэ димыIэбэ къэдмыгъанэ.
Илъэсхэр хуэдэщ сэ скIэрыхужа.
Си сабиигъуэм сфIощI къигъэзэжа.

ПщIэжынкъым бэлыхьищэ сыхэтауэ,
ПщIэжынкъым дыркъуэ мин къыстрадзауэ.
Къабзабзэщ си гупсыси, си гуращи,
Сыхэтым ещхьщ сэ таурыхъ телъыджащэ.

Мы дунеишхуэм сыхуэарэзыщ.
Ныщхьэбэ сэ вжесIэнури мы зырщ:
Си анэм сыщыщIыгъум сохъу гумащIэ,
Къыхуейхэр си Iуэхутхьэбзэ - фыкъэпIащIэ.

7
ГумащIагъэ къыздэфлъагъумэ,
ХуэфщI си анэм фIыщIэ.
Бэшэчыгъэ къыздэфлъагъумэ,
ХуэфщI си адэм фIыщIэ.

ГъащIэ гъуэгум зым имыщIэ
Дэ дызыхуишэнур.
Къыздэфлъагъумэ хьэл мыхъумыщIэ,
Сэращ вгъэкъуэншэнур.

8
Зэгуэрым семыгупсысу
Зы псалъэ къызжьэдэкIат.
Ар мамэ и гущIэм нэсри
И нэпсыр къыщIигъэкIат.

Си анэ Мыкъуэжь (Бицу) КIулэ и фэеплъу

МЫКЪУЭЖЬ Анатолэ

МАМЭ

Урысейм и хабзэхъумэ IэнатIэхэмрэ  МЧС-мрэ 
къата хъыбархэм къызэрыхэ щымкIэ, зы илъэс 
къэмынэу ди къэралым сабий миным нэс 
 щхьэгъубжэхэм къыщыдоху. Илъэс блэкIам 
и закъуэ къатщтэмэ, абыхэм ящыщу 120-р 
къахуе гъэлакъым, зэхуэдитIыр ныкъуэды-
къуэу къэнащ… Уи нэгу къыщIэбгъэхьэн къу-
дейр шына гъуэщ ар икIи псоми я къежьапIэр 
цIыхум я мысакъыныгъэмрэ иджырей плас-
тик щхьэ гъубжэхэмрэщ. Псом хуэмыдэу са-
бийр зы гъэбэлэрыгъыр аргъуейхэмрэ къэ зы-
лъэтыхь псэущхьэ цIыкIухэмрэ зыубыд хъар-
хэрщ. Ахэр, Iулъри Iумылъри зэхуэдэу, зэ еIэ-
быгъуэм IуопкIри йожьэж.

ДИ ЖАГЪУЭ зэрыхъунщи, цIыхум я зэран 
зыхэлъ хьэпшып къыщIагъэкIхэр кIуэ пэти 
 нэхъыбэ мэхъу. Псом нэхърэ нэхъ шына гъуэжыр 
абыхэмкIэ зыми жэуап зэрамы хьырщ. «Ухуэмей-
мэ къомыщэху» псалъэр зи гъуазэхэм цIыхум 
я гъащIэр ахъшэм зэры хуагъакIуэрэ куэд 
щIащ. ХэкIыпIэу къагъэлъагъуэри цIыхухэр са-
къын зэрыхуейм и за къуэщ. ЩIэсакъын хуейм-
кIи хуэмеймкIи гу лэгущтэм хамыгъэкI цIыхубэ 
гъа щIэм и Iэужь хъунуми нобэкIэ зыри егупсыс 
хуэдэкъым е а къежьэ хьэпшып гуемыIу къомыр 
цIыхум и бийуэ щытыным телажьэ щыIэу шэч 
уегъэщI. Зы IуэхущIапIэ гуэрым пластик щхьэ-
гъубжэр къыщIегъэкI, цIыхум щIэкIыу ар къа-
щэхури, я унэхэм халъхьэ. Тынш жыпIэмэ, тыншщ, 
къа б зэлъабзэщ, дахэщ. Ауэ ахэр къызыхуэтым гу 
щылъатэр насыпыншагъэ гуэр къэхъуа нэужьщ. 

Зэман блэкIам къэралым къыщIигъэкI сыт 
хуэдэ хьэпшыпри япэщIыкIэ шынагъуэншагъэ и 
лъэныкъуэкIэ ягъэунэхурт. Пхъэ щхьэгъубжэхэр 
къафщти, ахэри ибгъэузэщIыкI  хъурт, арщхьэ-
кIэ зэпэщхьэхуэу хэлъ хьэлъ къитIым (и щхьэ 
дыдэмрэ и лъабжьэмрэ) я фIыгъэкIэ щхьэгъуб-
жэм къыдэху щыIэтэкъым. А хьэлъкъхэр быдэт, 
уеблэмэ цIыху бэ  лигъым ерагъыу  фIэкIа къы-
хуемыIуэнтIэкIыу. Иджы зэ къегъэкIэрэхъуэкIы-
гъуэм щхьэ гъубжэр дэнэкIи къыщызэIуех, и 
щхьэм щегъэжьауэ и лъабжьэм нэсыху. АдэкIэ 
сабийм къыпэплъэр бэджыхъым хуэдэу  Iулъ сет-
кэ пIащIэжь тIэкIурщ, пластмассым къы хэщIыкIа 
жьыдэгъэнапIэ мыхьэнэншэкIэ ерагъыу IуиIыгъэ 
къудейуэ… 

ГОСТ-м тету зэращIым и щIыIужкIэ сыт хуэ диз 
къэпщытэныгъэм пхыкIыу щыта хьэп шыпхэр? 
Нобэ апхуэдэхэр щыIэжыххэмэ, сыт хэлъ щхьэ-
гъубжэ шынагъуэншэ къыщIэбгъэ кIыным? 

Абы нэхъ тынш щыIэнкъым, ауэ уней IуэхущIа-
пIэхэм я мылъкур зэрызрагъэзэхуэным хэтщ, ап-
щIондэху сабий цIыкIухэр щхьэгъубжэхэм къы-
доху. Пэжщ, адэ-анэхэр я быным теплъэкъукIын 
хуей къым, ауэ цIыху щыхъукIэ, щытещхьэу-
къукIи къэхъунщ. Къуаншагъэу щыIэр къы-
щежьэр шынагъуэншагъэ мар дэхэм къимытIасэ 
хьэпшыпхэр къыщIэзыгъэкIхэмрэ абыхэм я Iэ-
дакъэщIэкIхэр къэ зыпщытэхэмрэщ. Абыхэм те-
лажьэ я цIэу  Iуэ  хущIапIэ дапщэ нобэ къэралым 
итыр? Ахэр къанэ щымыIэу уней IуэхущIапIэщ, ар 
къызэIузыххэм я нэхъыбэр а кърахьэжьа Iуэхум 
хэлъ щэхухэм икъукIэ пэжыжьэу.

Илъэс зыбжанэ и пэкIэ пластик щхьэ гъуб жэ-
хэр Iуэху ящIауэ щытащ хабзэгъэув IэнатIэхэм, 
арщхьэкIэ къызэрежьам хуэдэу ужьы хыжащ. 
Ауэ щыхъукIэ, Европэм и къэрал куэдым ахэр 
къызэIупх мыхъуу ящIын зэ рыщIадзэрэ фIыуэ 
щIащ. Языны къуэ къэ ралхэм сабийхэм я за-
къуэу къыщIанэну  хуит ящIыркъым, илъэс  14-м 
нэсыху. Арыншамэ, къотхьэкъунущ - хабзэхэр 
мэлажьэ. Дэ тIуми, ди жагъуэ зэрыхъунщи, зэкIэ 
ды хиубыдэркъым. ХэкIыпIэу къыхуагъуэтар 
 гъущI хъар IубгъапкIэ хъухэрщ. Ахэр щхьэхуэу 
къащэ-хуурэ езыхэм Iуагъэувэн хуейуэ аращ, 
зи сабийхэр шынагъуэм щызыхъумэну хуей-
хэм. Щхьэ гъубжэхэр къыхахыжыныр куэ дым 
 къащытехьэлъэнукIэ, ари хэкIыпIэ хуэ дэу мэхъу. 
Щхьэгъубжэм ар ущыхуейм хэплъ хьэ мыхъуу, 
хэлъыпэу ящI щхьэ мыхъуарэ, апхуэдиз сабийр 
хэмыкIуадэу. Пасэ зэманым щыIа вакъащIэ 
 къудейхэр а ящI вакъэм и тын шагъ хъунумрэ, шы-
нагъуэншэу цIыхум и лъэм зэрыфIэлъынымрэ 
телажьэу къекIуэкIащ, и щхьэм и жэуаплыны-
гъэр ипэ иту. ЦIыхум, псом хуэмыдэу сабийхэм, 
я шынагъуэншагъэм Iуэхур щынэсым деж Iуэху-
гъуэ куэдыр нобэ жэуапыншэу къонэ. Щхьэгъуб-
жэм и Iуэхур зэщхьыр иджыпсту Урысейм и щIы-
налъэ псори зыгъэпIейтей скутерхэм я Iуэхуращ. 
Зэриухынур зэманым къигъэлъэгъуэнщ.

ЛЪОСТЭН Музэ.

Псоми ялъагъукIэ
зэфIэкIтэмэ…

Апхуэдэу уэрэ сэрэ дызэщIыгъумэ, 
Уи баш хьэншакъри сыт зэрыпщIыжынур?

Дэтхынщи ар - блэкI гуэрхэм еттыжынщ...
Си анэ тхьэмыщкIэу си псэр зэзгъэшхын...

ЩIэблэ цIыкIухэр егъэджэн-гъэсэным
Уэ куэд дыдэ щыпхузэфIэкIащ.
А ебгъаджэ цIыкIухэм ещхьыркъабзэу,
Упсэ къабзэу гъащIэр епхьэкIащ.

СогъэщIагъуэ иджыри къыздэсым:
Уи псэр дауэ ем щыпхъумэфа?
Зы фIей кIапи къылъумыгъэIэсу,
Дауэ гъащIэм ар пхырыпхыфа?! 

Ирожэ гъуэгум пIащIэу ди машинэр,
Си анэр сщIыгъуу докIуэ къалэ жыжьэ.
Блолъэтыр жыгхэр, бгыхэр къыдогъанэ - 
ЩIэ щIэткъым тлъагъухэм,

къиднэхэм ди ужьым.

Машинэм зэми дызэридзэу дехьыр,
Хъыринэ дисым ещхьу зэми йощIэ…
Иригъэша хъунт мы гъуэгуанэ кIыхьым -
Зеущэхур мамэ, сэ зыкъызегъэщIри.

Ар жейм здыхэтым хэщэтыкIырт, къащтэрт,
Абы сэ сеплъырт седэхащIэу псэкIэ:
Си анэ, жей уэ, жей укъыхэмыщту,
Иджыри иIэщ дынэсыным Iэджэ.

Абдежым, сымыщIэххэу, гу лъызотэ
И щхьэцыр си анэм зэрытхъуам хужьыбзэу.
И нэкIум телъ зэлъахэми си нитIыр,
ЖыIэмыдаIуэу, зэуэ сфIытоплъызэ.

Ар дауэ, гумащIагъэр къызэлыжу
СфIэщIыжу махуэ къэскIэ сыбдэщIыгъути.
Иджы сыноплъри си гум зефыщIыжыр -
Пхэлъыж щымыIэу уипхъэхащ

уэ жьыгъэм…

Апхуэдэу щхьэ ухуа мы дунеижьыр - 
Гулъытэр къинэу сыт щыгъуи иужьым?
Ячыху лъэбакъуэ хъууэрэ тпэIэщIэ
Хохьэжыр пшэхум ди анэхэр дымыщIэу.

Ирожэ гъуэгум пIащIэу ди машинэр,
Сыдэплъу абджым нэпсхэр

къысфIыщIокIыр:
Сыкъигъэнауэ къызбгъурыс си анэр
ЗыщIыпIэ макIуэ, макIуэ сэ сIэщIэкIыу…

1980-2010

«Мамэ!» - жысIэу сыноджат,
«Сыт, си дыщэ?» - къызжепIащ.

«Мамэ!» - жысIэу сыноджат,
«Сыт, си дыгъэ?» - къызжепIащ.

«Мамэ!» - жысIэу сыноджат,
«Сыт, си фIыгъуэ?» - къызжепIащ.

«Мамэ!» - жысIэу сыноджат,
«Сыт, си гъащIэ?» - къызжепIащ.

«Мамэ!» - жысIэу сыноджащ…
«Мамэ!» - жысIэу сыноджащ…

«Мамэ!» - жысIэу сыноджащ…
Мамэ! Мамэ! Мамэ мыгъуэ!

Мы зэзакъуэм уи макъ щабэр,
СынолъэIу, зэхэзгъэхыж…

Уэри щIыри къигъэпсалъэу,
Джэрпэджэжым зефыщIыж.

Си сабиигъуэм и псынэр
ИгъущыкIащ.
Си сабиигъуэм и бзухэм
Я жьгъыру макъыр пачащ.
Си гъащIэ жыгыр ныкъуитIу
ЗэгуэщIыкIащ.
Си уафэгу щIэншэм щепс дыгъэм
ЩIэлъа хуабагъэр щIэкIащ.
Дунейкъутэжу, уэлбанэу
Нэху дыкъекIащ.
Си анэ дыщэу псэм пэсщIыр
Сэ нобэ усIэщIэкIащ.

Дауэ нэху укъыщекIа ахърэтым?
Япэ жэщым дауэ уезэгъа?
Уиса щIыIэм, тепIэн умыгъуэту?
Уи хьэтыр мелыIычхэм къалъэгъуа?

Залымыгъэр щыета цIыху гъащIэр
IэщIыб пщIыуэ, уи псэр тыншыжа?
Хьэмэ бын къызэбнэкIахэм папщIэ
УиIа гурыгъузхэм пыпщэжа?!

ДызэщIыгъуу, тIури дыздэбауэу,
Мазибгъу енкIэ уэ сыкъепхьэкIащ.
Си псэ тIэкIур уи псэм щыщ зы хъуахуэу,
Уи Iэпкълъэпкъым сэ сыкъыхэкIащ.

Уи быдзышэ хужьым хэлъ къэуатыр
Гъуэгу гъуэмылэ гъащIэм щысхуэхъуащ.
Си гущащхьэм щыбгъэIуа уэрэдхэм
Я гуапагъэр гущIэм щысхъумащ.

Гуащэ ябгэм нысэу укъимыдэу,
Бэлыхь куэд дэ тIум зэдэтшэчащ.
Сытхэр къыуамыпэсми, пхэлъ нэмысым
Уебэкъуакъым, щэхуу угъ фIэкIа.

Сэ хъыданжэрумэм сыкIуэцIылъу,
Къэхъуащ уэсым сыщыхагъэлъа.
«Мы Iей цIыкIур лIэмэ, икIыжынкъэ», - 
ЖаIэу - арт гуращэу ягу илъар.

МылIэр мэхъур лIы, - жиIащ адыгэм.
Зезыхьахэм лей - къащIэмыкIуа.
Уэрэ сэрэ дяку дэлъ лъагъуныгъэм
Гугъуехь псоми дытригъэкIуащ.

… Уи нэ вагъуэр щыужьыха дакъикъэм
Дуней нэхур сэ къыстеункIыфIащ.

КIиякъым мамэ. Схуэшхыдэу
Зы псалъи къызжимыIат.
И IэлъэщI кIапэм щэху дыдэу 
И нэпсхэр кIуэцIигъэпщкIуат.

А напIэзыпIэм си псалъэм
СыкIэлъыпхъуэнут слъэкIам,
Ауэ шэм хуэдэкъэ псалъэр - 
Къимыгъэзэж пIэщIэкIам.

СымыщIэу сщIэнур, сыхэплъэу,
Сэ махуэ псор есхьэкIат:
Мамэ и жагъуэ хъун псалъэ
Щхьэ си жьэм къыжьэдэкIа?

Сэ шыгъушыпсыпIэм сыхэлъу
Жэщ кIыхьри езгъэкIуэкIат:
Зи псэм щыщ хъуахуэ къысхэлъым
Сэ дауэ сегуэуэкIа?

Анэгухэм нэхърэ нэхъ пIащIэ,
Нэхъ махэ умыгъуэтын,
Зы мыхьэнэншэу къыпфIэщIри
Яхуохъур ахэм удын.

Дахущывгъэт нэхъ гумащIэу,
Анэхэм дахуэвгъэсакъ.
Сэ псалъэ жагъуэ жысIар зэ
ЗезгъэIэтауэ си макъ - 
Тенауэ, къупщхьэ къысфIэщIу,
Иджыри фIэлъщ си тэмакъ.

Сыхэлъащ нэху щыхукIэ шыгъушыпсыпIэм:
Си анэ дыщэр лIауэ сепщIыхьащ…
Щыслъэгъуам ипхъэнкIыу ди бжэIупэр,
Сыкъыщиудыпэри, сыгъащ.

ЩIэлъщ си анэр сымаджэщым,
Уз къииныр къегуэуащ.
ЩIыIэщ, псыIэщ ди пэш нэщIхэр, - 
Зеиншафэ къатеуащ.

Къытеуащ ди адэм зэшыр,
Ди сабийхэр хъуащ гъырнэIу.
Щымщ си шыпхъур, щымщ си къуэшыр, - 
Си гум щыщIэр къощ я нэгу.

Издзэ пэтми пхъэ семышу,
Ди пэшхьэкур къэмыплъыж,
Ерыскъыуэ джийм едгъэххэм
IэфIи фIэIуи щIэмылъыж.

Алэрыбгъум хэт гъэгъахэр,
Япэм хуэдэу, мыгуфIэж.
Къуапэ къэс къыфIехуэхауэ,
Щхьэнтэм пIэкум зыщегъэш.

Ди жэмыжьу ди НэфIыцIи
Шэ шынакъ къыщIэмыкIыж.
Ди шэщIэхур зэфIэтлъхьами,
Шатэ лошкIэ темыкIыж.

Ди уэздыгъэр мэупIэрапIэ,
Ди пэшыбжэхэр мэкIыргъ.
Хьэр, хьэIусым хэмыIэбэу,
Мазэм еплъурэ, мэкъугъ.

Алыхь лъагэу Алыхь лъапIэ,
СынолъэIу, зи гуащIэр ин!
СыщI, ухуейм, нэщанэуапIэ,
Сыгъэшэч бэлыхьу мин,

Ауэ, кхъыIэ, си анэ дыщэр
Узым къысхуIэщIэгъэкI.
ЩIакхъуэ хуабэхэр тхуигъажьэу,
АдкIи гъащIэр едгъэхьэкI.

Лъапэрисэу сыкъэфэным
Хуейр зытIэкIущ - мыпшынэ макъ:
Псэм и щIасэу зы нэгу закъуэ,
ЩабэрыкIуэу зы лъэмакъ.

Зауаем илыпщIащ уи сабиигъуэр,
ХадапщIэм уахэтащ уи къэжэпхъыгъуэм,
Уэ уащыщащ зыгъэунэхуахэм гъаблэр,
Пхъэ дамэрыхьми зыхэпщIащ и хьэлъэр...

Си анэ тхьэмыщкIэу си псэр зэзгъэшхын...

ЛэжьапIэм, унэм я кум удэмыкIыу,
Уи гъащIэр епхьэкIащ хьэзабхэмыкIыу.
Дакъикъэ быным уатеплъэкъукIакъым,
Уэ зыри мы дунейм теплъагъукIакъым...

Си анэ тхьэмыщкIэу си псэр зэзгъэшхын...

Зы дыщэхэкIи уэ зыкIэрыплъхьакъым,
Зы туфлъэ екIуи уэ зылъыптIэгъакъым.
Сыт хуэдэу уэ уэкIунут бостей лъапIэ,
ЕкIунут уи лъэхэм алэрыбгъу щабэ...

Си анэ тхьэмыщкIэу си псэр зэзгъэшхын...

Хьэлэлу сыхуэлажьэми къэралым,
СомитI я кIапэ схузэтеубыдакъым.
ЦIыкIуфэкIухэр мыхъумэ, арэзы сыкъищIу,
Зы фэилъхьэгъуи къыпхуэсщэхуфакъым...

Си анэ тхьэмыщкIэу си псэр зэзгъэшхын...

Зы псалъэ дыджи уэ къыбжьэдэкIакъым,
Уи жагъуэ къащIкIи - жэуап пхуетыжакъым.
Уи псэ хеищэм къегъэнэху уи нэгур,
Уи нэгум къегъэнэху узыдэс жьэгур...

Си анэ тхьэмыщкIэу си псэр зэзгъэшхын...

Анэшым сыщыцIыкIум сыкъэнамэ,
Нэху згъэщт, сыпхуэзэшауэ сыгъынанэу.
А гъэхэм сфIощI си деж къагъэзэжауэ,
Сыдэсыжыфкъым къалэм уэрыншауэ...

Си анэ тхьэмыщкIэу си псэр зэзгъэшхын...

Куэд мыщIэу къуажэм сынэIэпхъуэжынущ,
Уи жьыщхьэр згъафIэу сыббгъэдэсыжынущ.
Уи щхьэнтэр тыншу узгъэгъуэлъыжынущ,
Уи шхыныр хуабэу укъэзгъэтэджынущ...

Си анэ тхьэмыщкIэу си псэр зэзгъэшхын...

ЗызэщIэдгъакъуэу, ди Iэр зэрыIыгъыу,
БжэIупи хади укъыщесшэкIынущ.

Нэпсу сиIэр си гущIэм ижыхьри,
А меданыр нэпсыншэу згъэващ.

Гъэмахуэкухэр апхуэдизу щIыIэу
Нобэ къэсыхункIэ сымыщIа…
ПаупщIами зэгуэрым си бынжэр,
Гум и къуэпскIэ сэ уэ сыппыщIащ.

Сэ уэрыншэу сыпсэууэ сесакъым.
Дуней хуитыр хъуащ къызэзэвэкI.
Мы си гущхьэр тIууэ зэгуэчами,
ДызэIуплъэжынукъым афIэкI.

Сэ уэрыншэу сыIущIэнущ жьыгъэм…
СыIущIэнущ уэрыншэу лIэныгъэм…
Си насыпти, пщыщ сыхъужу, мамэ,
ЩIым уи гъусэу сэ сыщIыхьэжамэ.

СыщыцIыкIум жэмыш ущIэкIауэ
Сыкъэушмэ, сыгъырт зысфыщIыжу.
Уэ укъыщIыхьэжырти, арыххэу,
Ба къысхуэпщIырт, сэ сытебгъэужу.

«Сыт къэхъуар, си щIалэ, сыт ущIэгъыр,
СыпфIэкIуэдыпауэ уи гугъа?
Плъагъукъэ, си псэ, си пэгуным къепкIэу,
ПIапIу къом сэ къызэрыпхуэсхьар?» - 

Ахэр жыпIэу, IэплIэ къызэпшэкIти,
Сигу зелъатэр и пIэм изэгъэжт.
Узэрыхуэпау укъыздэгъуэлъти,
НасыпыфIэу жейм сыхилъэфэжт.

Сысабийуэ лагерь сыщыпшами,
Сыпхуэзэшу бэлыхь сыхэтащ.
Адрей цIыкIухэр гуфIэжу щыджэгум,
Куэбжэм, сыгъыу, сэ сыкIэрытащ.

Сэ еджакIуэ къалэм сыщыкIуами,
Си пщIыхьэпIэм уэ ухэмыкIа.
СызэрыппэIэщIэр къыстехьэлъэу,
Гунэджыншэу гъэхэр есхьэкIащ.

Сэ уэрат си япэ егъэджакIуэр,
«Мамэ» - жиIэу уэрт сэзыгъэтхар.
Псалъэ гуапэу щыIэм сащыхэдэм,
Я нэхъ лъапIэу арщ сэ къыхэсхар.

Уи псэ нэхум къыпкърыкI хуабагъэрт,
Си лъэр щIэкIыу, сэ сызыгъэпсэур.
Шхий фIэкI жьыгъэм къыпхимынэжами,
СэркIэ уэ урикъурт дуней псо.

Сэ изоплъ фызыжь къэсыхукIэ уи фэ,
Уэщхь къэслъыхъуэу, уэрамхэм сыдэтщ.
Си акъылым симыкIарэт жысIэу,
Бэлыхьищэ махуэ къэс сыхэтщ.

Мы си щхьэцхэм жэпыр къытехами,
Сабийм ещхьу, согъ узмыгъуэтыжу.
Хэт иджы си гуауэр сщхьэщихыну,
Ба къысхуищIрэ сытригъэужу?!

Уи щхьэц налъэ хэтхъукIыхукIэ, мамэ,
Хагъуэу хидзэрт мы си гущIэм ар.
Зы зэлъа уи нэкIум трищIэхукIэ,
ИупщIапIэу гум къытенэрт ар.

Узэрыхъум жьы сыкъигъэдзыхэу,
ЗыныпщызмыгъэнщIурэ сыноплът.
УщыжейкIэ, бауэу пIэрэ жысIэу,
СыкъыумыщIэу, сэ сыныпхукъуэплът.

Ущхьэц фIыцIэу, сэ сыщIалэ цIыкIуу
Щыщытахэр си гум имыхуж.
УгуфIамэ - сэ къыстекIэрт дамэ,
Унэщхъеймэ - си дамэр гуэхужт.

Уэрэ сэрэ дызэрагъэщхьыщэт,
ЩымыIэххэу ар щIыщIэптхыкIын.
СыкъэзымыцIыхухэми къызжаIэрт:
«КIулэ урищIалэу къыщIэкIынщ».

Сэ уи налъэу схэлъыр мэхъу
мин бжыгъэ,

Уи быдзышэм си лъым къыщекIухь.
И нэхейкIэ дизыщIыкI лIэныгъэм,
Уи псэр си псэм сэ хызогъэткIухь.

Сэ уэ зэи зыми усхуетынкъым,
СыппыкIыныр - схузэфIэмыкIынщ.
Си гум и щIэм ущыщIэслъхьэжынщи,
Удз гъэгъахэр къезгъэтIылъэкIынщ.

Хьэуэ, зэпэIэщIэ дыхуэщIынкъым
Ажал ябгэу гущIэгъу лъэпкъ зымыщIэм.
Мы си гущIэм къиплъэм илъагъунур
Уи сурэтыращ, си анэ дыщэ.

Хъыджэбз цIыкIуитI анэншэу

 къыщысхуэнэм,
Гулъытэу мащIэщ плъызгъэсыжыфар.
Мы щIым сыпсэууэ сэ сытетыхункIэ,
Гурыгъуз кIэншэу здэщIыгъунущ ар.

ЩIэх-щIэхыу лъагъунлъагъу
сынэкIуэжыну

ЩысхулъэмыкIи Iэджэрэ къэхъуащ.
АрщхьэкIэ махуэ закъуи сигу уихуакъым,
ЩIэмычэу пщIыхьхэр

сэ уэ пхуэслъэгъуащ.

А пщIыхьхэм къыхэщыжырт сысабийуэ
Уи гупэ, мамэ, сэ сыщыхэлъар.
Ди адэм схурищIа гущэхъыринэм
Чэзууэ сыщIэвупскIэу сыщилъар.

Ихужкъым си гум уэ си Iэпэр пIыгъыу,
Сэ япэ дыдэу школым сыщыпшар.
«Мы дыгъэ цIыкIур КIулэ ейщ»,

- щыжаIэм,
Уи нэгу гухэхъуэ хъуэпскI зэрырижар.

СощIэж, узгъэгуфIэныр си гуращэу,
Сегугъуу пэшхэр щызэлъыIусхар.
Дамэ гъур цIыкIухэм

пхьэхьыр  къытехьэлъэу,
Псы, сызебыршэу, уэ къыщыпхуэсхьар.

«АIIей, хэт хъуну унэр зэлъыIуихыу,
Псы къысхудихыу сезыгъэхъулIар?» - 
Ар жыпIэу гуапэу укъыщысхуеплъэкIкIэ,
Насыпу щыIэр сфIэщIт къызэуэлIа.

Щхьэ, Iуэхууи дэлъуи
сиIэ псор къэзгъанэу,

Уи деж сынэмыкIуэжрэт махуэ къэс?
Иджы сыт си щхьэр сэ зыфIэзудыжкIэ,
Сыт и пэрмэн пхущIэзгъэкIыжкIэ нэпс?

Зэманым къигъэзэжу щытыгъамэ,
Уи жьэгу сэ зэи сыкъыдэмыкIынт.
Уи ныбжь нэхъ мыхъуми

мы щIым тетыжамэ,
А ныбжьыр згъафIэу гъащIэр есхьэкIынт.

2024, март-июль

Абы  дегъэпIейтей

Дж.

18
19
19
19
18
19
17
19
18
19
19
18
19
18
19
19
19

Къ.

11
11
11
10
10
9
8
6
7
6
6
6
5
6
3
3
2

З.

4
3
3
6
3
3
5
9
6
5
5
4
5
2
7
3
3

Т.

34-15
38-18
30-12
29-19
23-16
22-19
23-12
16-12
22-20
29-26
19-28
26-29
18-23
20-26
21-33
15-49
13-41

О.

37
36
36
36
33
30
29
27
27
23
23
22
20
20
16
12
9

ФI.

3
5
5
3
5
7
4
4
5
8
8
8
9
10
9
13
14

Командэхэр

1. «Форте» 
2. «Ростов-2» 
3. «Легион»
4. «Динамо-Ставрополь»
5. «Астрахань» 
6. «Рубин»
7. «Севастополь»
8. «Ангушт» 
9. «Строитель»
10. «Спартак-Налшык»
11. «Нарт»
12. «Биолог-Новокубанск»
13. «Кубань Холдинг»
14. «Дружба»
15. «Победа»
16. «Алания-2» 
17. «Динамо-2»

лъэр ящIащ Ныр Саидэ, Щома-
хуэ Марианнэ.

Сурэтхэм елэ жьар Бицу Жан-
нэщ.

Мы махуэхэм Париж 
щекIуэкIа Гъэмахуэ Олим-
пиадэм, дызэрыщыгъуа-
зэмкIэ, зы адыгэ закъуэщ 
хэтар. Ар Узбекистаным и 
цIэкIэ алыдж-урым бэнэ-
кIэм кIэ зэхьэзэхуэм зыкъы-
щызыгъэлъэгъуа ди лъэп-
къэгъу Асэкъал Рустамщ - 
килограмм 97-м нэс зи хьэ-
лъагъхэм я зэпеуэм абы 
етхуанэ увыпIэр щиубыдащ, 
медалхэм языхэз зыIэри-
гъэхьэну Iэмал гъуэзэ джэ-
хэр иIами. 

И ХЬЭРХУЭРЭГЪУХЭР хи-
гъащIэурэ Асэкъал Рустам 
финалым и Iыхьэ плIанэм нэ-
сащ. Абы къыщыпэщIэхуащ 
Рио-де-Жанейрэ 2016 гъэм 
олимп чемпион щыхъуа, ду-
ней псом плIэнейрэ щытекIуа 
Армением и лIыкIуэ Алекса-
нян Артур.

- Олимпиадэм щIидзэн ипэ-
кIэ Тхьэм селъэIуат Олимп 
чемпионым сыхуигъазэу си 
къарур здынэсыр зэхэзгъэкIы-
ну, - жеIэ Рустам. - Алыхьыш-
хуэм апхуэдэ Iэмал къызитащ 
икIи пэгъунэгъу дыдэ сыхъуат 
хьэрхуэрэгъу лъэщыр хэз-
гъэщIэну, арщхьэкIэ секунд 
29-р схуэшэчыжакъым…

Абы щхьэкIэ къэмынэу, Асэ-
къалым Iэмал игъуэтащ дом-
беякъ медалым щIэбэныну, 
къытекIуа Алексанян фина-
лым зэрыкIуам и фIыгъэкIэ. 
Хьэрхуэрэгъу къыхуэхъуа Ку-
бам щыщ Росильон Габриэль 
химыгъэщIэфынухэм ящыщ-
тэкъым. 

- Си ныкъуэкъуэгъур щхьэп-
рыз дзыну сыщеIэм, си блыпI-
къыр ипкIащ, Iэ ижьыр 
пылэлу. Габриэль абы гу лъи-
тэри, а лъэныкъуэмкIэ нэхъ 
къыстригъэхьэлъэу щIидзащ 
икIи, икIэм-икIэжым, зэбэныр 
къызгъэувыIэн хуей хъуащ. 
Арати, аргуэрыжьу олимп ме-
далыншэу сыкъэнащ. Сыт 
пщIэн, Алыхь Iэмырщ. Си 
ныбжьыр илъэс 40 ирикъуа-
щи, иджы спортым сыхэкIыж-
ми хъуну къыщIэкIынщ. 
Схуэпсэу си адэ-анэм, щхьэ-
гъусэм, бынищым адэкIэ зэ-
ман нэхъыбэ яхухэсхынщ. 

Фигу къэдгъэкIыжынщи, 
Асэ къал Рустам зыкъыщи-
гъэлъэгъуащ Рио-де-Жаней-
рэрэ Токиорэ щекIуэкIа Гъэ-
махуэ Олимпиадэхэм хэтащ. 
Париж щекIуэкIыр абы и деж-
кIэ ещанэщ. Финалым и 1/4-
нэм щынэсаи къэхъуащ, ауэ 
иджы хуэдэу медалхэм зэи 
пэгъунэгъуакъым. 

Асэкъал Рустам Адыгейм 
къыщалъхуащ. Урысей Феде-
рацэм и щIыхьыр зыкъомрэ 
ихъумащ, ауэ иужькIэ Узбе-
кистаным къыщыщIидзащ 
икIи ехъулIэныгъэ инхэр зыIэ-
ригъэхьащ. 2013 гъэ лъандэрэ 
зы илъэси къанэркъым Азием 
и чемпионатым ар щытемы-
кIуэу е саугъэт лъапIэхэр къы-
щимыхьу. Дунейпсо зэпе-
уэхэм тIэунейрэ хэтати, 2015 
гъэм дыжьын медалыр къи-
хьащ, иужькIэ жэзыр къылъы-
сащ, тIум щыгъуэми Узбекис-

Нарткъалэ дэт «Керкет» 
щэнхабзэмрэ спортымкIэ 
уардэунэм иджыблагъэ 
щекIуэкIащ мылицэм и 
полковник Чэрты Руслан и 
фэ еплъу зэхаша футбо-
лымкIэ япэ ныбжьыщIэ 
щIыналъэ зэхуаку турни-
рыр.

РЕСПУБ ЛИКЭР шына-
гъуэн  шэу псэу ным, къэрал 
кIуэцI IуэхухэмкIэ къулыкъу-
щIапIэхэр зэ фIэувэным, 
зау жьыным хэлъхьэныгъэ 
ин хуэзыщIа Руслан дунейм 
зэрехыжрэ илъэс 20 щри-
къум ирихьэлIэу Iуэху дахэр 
къызэрагъэпэщащ Чэртыхэ 
я лъэпкъымрэ Аруан район 
администрацэмрэ. ШхапIэ, 
зыгъэпсэхупIэ, спорт зэхьэ-
зэхуэхэр щекIуэкI уардэ-
унэм щызэхуэсат футбол 
зэпеуэм хэтыну ныбжьы-
щIэхэр, Руслан и благъэ-
хэмрэ Iыхьлыхэмрэ, и ныб-
жьэгъухэмрэ къыдэлэжьа-
хэмрэ, район, республикэ 
къулыкъущIэхэр, КъБР-м 
ФутболымкIэ и федерацэм 
и лIыкIуэхэр, журналистхэр, 
футболым дихьэххэр. 

Уардэунэм и футбол губ-
гъуэшхуэм а махуэм я зэ-
фIэкI щагъэлъэгъуащ Вла-
дикавказ, Нэзран, Пятигор-
ск, Налшык, Нарткъалэ  
щыщ футбол команди 8-м. 
Зэпеуахэр 2013 гъэм 
 къалъ хуа ныбжьыщIэхэрщ. 

Сыхьэтыр 10-м щIидзэри, 
япэ джэгугъуэр екIуэкIащ. 
Абы нэхъыфIу зыкъыщызы-
гъэлъэгъуахэр шэджагъуэ 
нэужьым финалым щызэIу-
щIащ. 

Джэгугъуэ нэхъыщхьэр 
къыщызэIуахым утыкум 
къы щыпсэлъащ зэIущIэм 
кърихьэлIа хьэщIэ лъа-
пIэхэр. Ар езыгъэкIуэкIа, 
Къэбэрдей-Балъкъэр Рес-
публикэм щIыхь зиIэ и ар-
тист Хьэмырзэ Ахьмэд жи-
Iащ Чэрты Руслан КъБР-м и 
МВД-м щрихьэкIа къулыкъу 
мытыншым, уеблэмэ псэ-
зэпылъхьэпIэм и гъащIэр 
зэрыщыту зэрыхуигъэпсар, 
сержант нэхъыщIэу къы-
щIидзэу, мылицэм и полко-
вник зэрыхъуар. 1994 гъэм 
къыщыщIэдзауэ Чэртыр и 
унафэщIу щытащ КъБР-м и 
МВД-м ЩIэпхъаджагъэ зэ-
щIэгъэуIуахэм ебэныным-
кIэ и управленэм и уна-
фэщIу. ИужькIэ Урысейм и 
МВД-м Ипщэ федеральнэ 
щIыналъэм щиIэ Федера-
льнэ криминальнэ мыли-
цэм и Кавказ Ищхъэрэ опе-

ративнэ управленэм и уна-
фэ щIым и къуэдзэу лэ-
жьащ. Апхуэдэ псэемыблэж 
лэ жьыгъэм папщIэ щIыхь 
дамыгъэ куэд къыхуа-
гъэфэщащ Чэрты Руслан. 
1987 гъэм СССР-м и Совет 
Нэхъыщхьэм и унафэкIэ, 
«За отличную службу по ох-
ране общественного поряд-
ка» ме далыр къратащ, 1991 
гъэм «За личное мужество» 
орденыр къыхуагъэфэ-
щащ. 1996 гъэм абы къы-
фIащащ «КъБР-м щIыхь 
зиIэ и юрист» цIэ лъапIэр. 

Аруан район администра-
цэм и Iэтащхьэ Ажий Ва-
лерэ жиIащ Руслан и фэ-
еплъу Чэртыхэ кърахьэжьа 
Iуэху дахэм мыхьэнэшхуэ 
зэриIэр, щIэблэр узынша-
гъэм и телъхьэу, спортым 
дихьэхыу гъэсэнымкIэ яху-
зэфIэкI зэращIэр. «Нобэ 
турнирым хэтыну къэкIуа-
хэм яхэтщ ди республи -  
кэм, гъунэгъу хэгъэгухэм 
къикIахэр, футболым и 
фIыгъэкIэ ахэр нэIуасэ зэ-
хуэхъунущ, ныбжьэгъу зэ-
ры щIынущ, дяпэкIи зэдэ-
джэгуну, зэрыщIэну жэр-
дэм яIэ хъунущ. А псор зи 
фIыщIэр Чэртыхэ къыхалъ-
хьа Iуэхурщ, «Керкет» уар-
дэунэм сыт щыгъуи ири-
гъэкIуэкI спорт зэIущIэ-
хэрщ. Хэхъуэ фIэкIа хэщI 
фимыIэу лъэпкъыр фы-
псэу ну, фи япэ ища нэ-
хъыжьхэм я цIэр фIэту, я 
фэеплъыр мыпхуэдэу 
 фхъу мэу, къыфщIэхъуэ 
щIа лэгъуалэми нэхъыжь-
хэр фращапхъэу фыпсэуну 
сыфхуохъуахъуэ», - жиIащ 
Ажий Валерэ. Апхуэдэуи 
футбол зэдэджэгуну ныб-
жьыщIэхэм ехъулIэныгъэ 
яIэну, дэтхэнэри зыхуэа рэ-
зыжу зэбгрыкIыжыну ехъуэ-
хъуащ. 

Дунейпсо Адыгэ Хасэм и 
тхьэ мадэ Сэхъурокъуэ 

Хьэу тий къыхигъэщащ 
 Чэрты Руслан и ныбжьэгъу-
фIу зэрыщытар, гъащIэ 
 гъуэгуанэ дахэ къызэрызэ-
дакIуар, лIыгъэкIи, цIыху-
гъэкIи, акъылкIи куэдым 
 къахэщу зэрыпсэуар. 

- Гугъущ Руслан блэкIа зэ-
маным иту утепсэлъыхьы-
ну, - жиIащ Хьэутий. - Ар ду-
нейм зэрехыжрэ илъэс 20 
дэкIа пэтми, дэ, и ныб-
жьэгъу хэм, тщыгъупща-
къым. ФIыщIэ ин хуэсщIыну 
сы хуейщ мы турнирыр абы 
и цIэкIэ къызэзыгъэпэща-
хэм. ЛIыгъэм, хахуагъэм, 
хэку псагъэм и щапхъэ игъэ-
лъагъуэу псэуа Руслан и 
хъыбар нобэ къытщIэхъуэ 
щIэблэм яжетIэным мы-
хьэнэшхуэ иIэщ, спорт Iуэху-
кIэ ар къызэрывэхъулIар си 
гуапэщ. ЦIыхум, жыла-
гъуэм лIыгъэ сыт щыгъуи 
къызыкъуихыфу щытын 
 хуейщ. Нобэ Украинэм ще-
кIуэкI дзэ Iуэху хэхам ди 
щIалэхэр щыIэщ къэралым 
и хуитыныгъэр яхъумэу. Фэ 
цIыкIухэми фи хэку, фи унэ, 
фи щхьэ фхъумэжыфу ду-
нейм фытетыну, Руслан 
хуэдэхэм я псэукIам щап-
хъэ тефхыну, спортми, нэ-
гъуэщI Iуэхугъуэхэми ехъу-
лIэныгъэ фыщиIэну Тхьэм 
жиIэ. 

Дзэлыкъуэ район адми-
нистрацэм и Iэтащхьэ Джа-
тэ Руслан жиIащ Чэртым 
илъэс куэдкIэ зэрыдэлэ-
жьар, къыхиха IэщIагъэм 
хуэпэжу, иухуа унагъуэр и 
жьауэ щIэту, мамырыгъэ, 
зэпIэзэрытыныгъэ, зэгуры-
Iуэныгъэ республикэм 
илъы ным и гуащIэ хилъхьэу 
зэрыпсэуар. «Ди жагъуэ 
зэрыхъущи, пасэу тфIэкIуэ-
дащ Руслан, ауэ гур хегъа-
хъуэ и къуэ Аслъэн абы и 
фэеплъыр ихъумэу дахэу 
дунейм зэрытетыр», - 
жиIащ Джатэм. 

Чэртыр псалъэ гуапэкIэ 
ягу къагъэкIыжу, къызэхуэ-
сахэм ехъулIэныгъэ яIэну 
ехъуэхъуу къэпсэлъащ Рус-
лан дэлэжьахэу, полицэм и 
генерал-майор Кумыщ 
Мухьэрбий, КъБР-м Шына-
гъуэншагъэмкIэ и советым 
и секретарь  Тату Казбек 
сымэ. Хьэ щIэхэм лъэпкъым 
къыбгъэдэкIыу фIыщIэ 
яхуи щIащ Чэрты Альберт. 

Футбол турнирым япэ 
увыпIэр къыщихьащ Пяти-
горск къикIа «Мэшыкъуэ» 
командэм, етIуанэ увыпIэр 
лъысащ Владикавказ щыщ 
«Спартак 1» гупым, ещанэ 
увыпIэр хуагъэфэщащ Вла-
дикавказ къикIа «Юность» 
командэм. Пашэныгъэ къэ-
зыхьахэм къызэгъэпэща-
кIуэхэр яхуэупсащ зэпеуэм и 
кубокымкIэ, тыгъэхэмкIэ, 
Чэрты Руслан и сурэт зытет 
медалхэмкIэ, ахъшэ сау-
гъэтхэмкIэ. ТекIуахэри, джэ-
гуахэри IэнэщIу зэбгры-
кIыжакъым а махуэм, псори 
зыхуэарэзыуэ футбол губ-
гъуэм къикIыжащ. Ап хуэ-
дэуи турнирым и джэгуа кIуэ, 
бомбардир, гъуащхьэхъу мэ 
нэхъыфIхэр къалъытащ. 

Зэпеуэр зэрекIуэкIам и 
пэм къыщыщIэдзауэ и кIэм 
нэс фыщеплъ хъунущ «Кер-
кет» уардэунэм ютубым, 
ВК-м щиIэ напэкIуэцIхэм. 
Турнирыр а махуэм эфир 
занщIэу къагъэлъэгъуащ. 

Дунейм ехыжам хуэфащэ 
пщIэрэ псапэрэ ящIащ а 
махуэм Чэртыхэ. Пщэдджы-
жьым щегъэжьауэ джэ-
гупIэмкIэ щагъэува шэтыр-
хэм пщафIэхэм я мафIэр 
щызэхэкIакъым. Лэкъум, 
дэлэн ягъажьэу, кхъуей 
плъыжь, кхъуей цIынэ, мо-
ро жнэ, псыIэфI сыт хуэ дэ-
хэр хуейр бгъэдыхьэу рэ 
 къищтэу, балигъи сабии 
ягъэтхъэжащ. Ныбжьы щIэ-
хэр футбол джэгуху, сабий-
хэм я нэгу зыщрагъэужьын 
щIыпIэ хэхахэр щыIащ. 
Джэ гугъуэхэр щызэпа-
гъэум деж, еплъыну къэ-
кIуа хэр зэпрагъэуащ, сау-
гъэтхэр иратащ. Кърагъэ-
блэгъа псори къызэхуэса 
нэужь (цIыху 500-м щIигъу) 
Iэнэ хэм пэрагъэтIысхьэри, 
къа Iэта ерыскъы IэфIхэр 
Iуа гъэхуащ. 

ЦIыхур псэущ и цIэр жа-
Iэху, жеIэ адыгэм. Апхуэдэ 
махуэ дахэр зи фэеплъу 
къызэрагъэпэща Чэрты 
 Руслан дунейм зэрехыжрэ 
куэд щIами и цIэри къи-
лэжьа пщIэри ящыгъупща-
къым. И къуэ Аслъэн 
адэфIым хуэфэщэн къуэуэ 
нобэ унагъуэр зыхуей хуе-
гъазэ, адэшхуэм и цIэр 
зыфIащыжа Руслан цIыкIуи 
лъэпкъыр зыгъэбэгъуэн зы 
щIалэу къахэуващ, Iуэхур зи 
деж щекIуэкIа, абы жэрдэм-
щIакIуэ хуэхъуахэм ящыщ, 
Руслан и къуэш Чэрты Сра-
жудин, абы и къуэ Беслъэн 
сымэ лъэпкъыр зэры-
гушхуэу щыта, цIыхугъэкIи, 
лэжьыгъэкIи, IуэхущIафэ-
кIи куэдым къахэщу псэуа 
лIым и лъэужьыр иджыри 
зэрыхэмыгъуэщар нэры-
лъагъу ящIащ. А махуэм 
 Руслан и псэр зэрыгуфIам 
шэч хэлъкъым. 

НЭЩIЭПЫДЖЭ  Замирэ.

Лъэпкъми ныбжьэгъухэми ящыгъупщакъым
таным олимп лицензэр къы-
хузэригъэпэщу. 

- 1984 гъэм Адыгейм сыкъы-
щалъхуащ, - жеIэ Рустам, - 
арщхьэкIэ си ныбжьыр илъэс 
ирикъуа къудейуэ Ново-
российск (ЦIэмэз) къалэм 
пэмыжыжьэ Натыхъуей жы-
лэм дыкъэIэпхъуащ. Си адэ-
анэр нобэми аращ щыпсэур. 
Бэнэным и гугъу пщIымэ, 
къыщыщIэздзар Новорос-
сийск дэт «Виктория» спорт 
школращ. Си адэ Сыхьэтбий и 
щIалэгъуэм бэнакIуэу щыта-
ти, си ныбжьыр илъэсибгъу 
щри къум сыкъишэри, сагъэ-
сэну сакъритащ. Псалъэ гуа-
пэхэр яхужысIэну сыхуейщ бэ-
накIуэ лъагъуэм сытезыша 
Холодаев Владимиррэ Пети-
кян Ашотрэ. Ахэращ спортым 
лъэ быдэкIэ сыхэзышар, япэ 
текIуэныгъэхэм я IэфIагъыр 
сэзыгъэщIар. Нобэми адэм 
хуэдэу къысщхьэщытщ, теле-
фонкIэ къэпсалъэурэ си Iуэху 
зытетхэр зрагъащIэ, чэнджэщ 
щхьэпэхэр къызат.

И ныбжьыр илъэс пщыкIу-
тху щыхъум, Асэкъалыр Крас-
нодар дэт Олимп резервым и 
училищэм ирагъэблэгъащ. 
Абы, дауи, Iэмал гъуэзэджэ-
хэр къыщыхукъуэкIащ икIи 
ахэр адыгэ щIалэм нэсу къи-
гъэ сэбэпащ. Ар щытекIуащ 
япэ  щIыкIэ ныбжьыщIэхэм, 
итIанэ щIалэгъуалэм я зэпеуэ 
инхэм. 

БалигъыпIэ иува иужькIэ, 
2009 гъэм Урысей Федерацэм 
и чемпионатым ещанэ увы пIэр 
къыщихьащ. Нэхъ лъагэуи 
дэкIуеифынут, арщхьэкIэ 
нэфI-неягъэкIэ адэкIэ пха-
гъэкIакъым - Новороссийск 
щыщ щIалэр хьэрэмыгъэкIэ 
къытрагъакIуэри, финалым 
хуэкIуэ гъуэгур хузэхуащIащ. 
Мис абдежым къыщыхъуащ 
Рустам и гъащIэм зезыгъэ-
гъэза Iуэхугъуэр. Ар и тре-
нерым бгъэдыхьэри, къехьэкI-
не хьэкI хэмылъу, жриIащ: 
«Урысейм и командэ къыхэ-
хам сыхэмыхуэмэ, хамэ къэ-
рал сыкIуэнущ». 

И ныбжьыр илъэс тIощIрэ 

тхум нэсауэ зи къару илъы-
гъуэ Асэкъал Рустам фIы 
дыдэу къыгурыIуэрт зэман 
 гъунэгъум IэщIэкIIамэ иужь-
кIэ зэримыгъуэтыжынур. Щы-
гъуазэт дунейпсо зэпеуэхэм, 
Олимп Джэгухэм ягъакIуэр 
къэралым и чемпионатым и 
финалым щыбэнахэр зэры-
арар. Абы къыхэкIыу жэз ме-
далыр зыри къызэрымыкIт. 

КIуапIи-жапIи къезымыт 
нэфI-неягъэр иужэгъури, 
 Рустам мурад ищIащ нэ-
гъуэщI къэрал Iэпхъуэну. Ук-
раинэмкIэ япэщIыкIэ игъэ-
защ. А къэралыгъуэм гуфIэжу 
къищтэнут зэфIэкI лъагэ зиIэ 
бэнакIуэр. АрщхьэкIэ Укра-
инэм и цIыху псынщIэу ухъун 
папщIэ абы щыщ бзылъхугъэ 
щхьэгъусэ пщIын хуейт. Рус-
там фыз къишакIэт икIи и 
спорт Iуэхухэр дэкIын щхьэкIэ 
емыкIу ищIэфынутэкъым. 
Арати, Краснодар игъэзэ-
жащ. 

2009 - 2012 гъэхэр Асэкъа-
лым спортым щыфIэкIуэдащ. 
И зэфIэкIыр нэхъ ин дыдэ щы-
хъун хуея илъэс 25 - 28 ныб-
жьым ар зыщIыпIи щыбэна-
къым - зы къэралым и цIэкIэ 
утыку уитауэ нэгъуэщIым и 
щIыхьыр пхъумэн папщIэ 
илъэситIкIэ зэпеуэхэм ухэты-
ну ухуиттэкъым. Апхуэдэт ду-
нейпсо хабзэр. 

А зэман кIыхьыр Рустам 
пщIэншэу игъэкIуакъым. 
Жэщ-махуэ имыIэу зигъа-
сэрт, зэхьэзэхуэхэр зэре кIуэ-
кIым, бэнакIуэхэм къагъэ сэ-
бэп IэмалыщIэхэм кIэлъы-
плъырт. Абы къыдэкIуэу здэ-
Iэпхъуэну къэралыгъуэр 
мы  пIащIэурэ къыхихырт. Ар 
тэ мэму зэфIэкIын папщIэ 
зыхуигъэзащ и ныбжьэгъу ду-
нейпсо чемпион, Олимп 
 Джэгухэм къыщыхэжаныкIа 
Пат рикеев Юрэ. Абы адыгэ 
щIалэр яхуигъэлъэгъуащ Уз-
бекистаным и командэ къыхэ-
хам и тренерхэм. Ташкент 
кIуэри, и зэфIэкIым къеп-
лъащ икIи псомкIи зэгу ры-
Iуэри, къыщеджэным пэплъэ-
ну, къигъэзэжащ. 

- СыкъэкIуэжауэ Краснодар 
сыдэсщ, къыщызэджэным 
сожьэри, - игу къегъэкIыж 
Асэ къалым. - Сыбэнэну сы-
щыхуимыта илъэситI пIа-
лъэри иухащи, утыку сихьэну 
сопIэщIэкI. 2012 гъэм Лондон 
щекIуэкIыну Олимпиадэр къэ-
блэгъащи, сыкътречыпэ. Сро-
бампIэ Ташкент зыри къы-
зэримыпсэлъыкIым. Абы ири-
хьэлIэу, сымыщIэххэу, къыр-
гъызхэр къысщIоупщIэ. А 
къэралым сыхуэбэнэну арэзы 
сыхъуауэ икIи сызэрыкIуэным 
зыхуэзгъэхьэзырауэ, Узбекис-
таным, икIэм-икIэжым, къоп-
сэлъыкI: «ИкIэщIыпIэкIэ 
 къакIуэ, ди цIэкIэ дунейпсо 
зэхьэзэхуэм ухэдгъэтынущ». 
Ташкент сыкIуэри, махуитIым 
къриубыдэу узбек паспортыр 
къысхузэрагъэпэщащ.

Асэкъал Рустам зэрынэсу 
дунейпсо зэхьэзэхуэ иным 
щытекIуащ. КъыкIэлъыкIуэу 
дыщэ медалыр тыншу къы-
щихьащ Узбекистаным и чем-
пионатым. АдэкIэ Олимпи-
адэм кIуэнухэр къыщыхах зэ-
пеуэм Астана щыхэтащ. Абы 
щыхигъэщIащ Азием и чем-
пионыр, щIалэгъуалэм я деж 
дуней псом щытекIуар. 
АрщхьэкIэ финал ныкъуэм 
къыщыхагъэщIащ.

КъыкIэлъыкIуэу апхуэдэ 
дыдэ зэхьэзэхуэ Китайм 
щыIащ. Абыи и насып адыгэ 
щIалэм къыщикIакъым. Фи-
нал ныкъуэм франджы бэ-
накIуэ Нумонви щыIущIащ. 
ЗэпэщIэтыныгъэр зэрытемы-
гъэкIуауэ щиухым, пхъэидзэ 
ящIащ. Абы зи кIэн къыщи-
кIар Рустам и хьэрхуэрэгъу-
ращ. Ар Лондон кIуащ икIи ет-
хуанэ увыпIэр къыщихьащ. 
Асэкъалыр Олимпиадэ-
2012-м хэхуакъым.

А Iуэхугъуэм хуабжьу игъэ-
губжьащ икIи 2013 гъэм 
щыщIэ дзауэ абы и текIуэны-
гъэ инхэр хъыбарегъащIэ Iэ-
натIэхэм зэбграгъэх хъуащ. 
Ар тIэунейрэ Азием и чемпион 
хъуащ, Азие, Ислъам джэгу-
хэм зыбжанэрэ бжьыпэр щиу-
быдащ…

Асэкъал Рустам и хъуэпса-
пIэт олимп медаль къихьыну. 
2012 гъэм Лондон кIуахэм 
яхэхуэфакъым, 2016 гъэм 
Рио-де-Жанейрэ финалым и 
Iыхьэ плIанэм къыщыувыIащ, 
2020 гъэм Токио и насып къы-
щикIакъым, 2024 гъэм Париж 
медалхэм пэгъунэгъу дыдэ 
щыхъуат. Сыт пщIэн-тIэ, хъуэ-
псапIэ псори къомыхъулIэнкIэ 
мэхъу. Хьэкъыр зыщ - Асэ-
къал Рустам и цIэр спорт бэ-
нэ кIэм хэхуащ икIи дэнэ щIы-
пIэ щыIэми лъэпкъыр зыгъэ-
гушхуащ.

ХЬЭТАУ  Ислъам.

Узбекистаным и щIыхьыр
зыIэта адыгэ щIалэ

ративнэ управленэм и уна- Хьэутий къыхигъэщащ

Олимпиадэ-2024

«Севастополь» - «Спартак-
Налшык» - 3:0 (2:0). Севасто-
поль, «Севастополь» стади-
оным. ШыщхьэуIум и 10-м. 
ЦIыху 1050-рэ еплъащ. 

Судьяхэр: Зубов (Азов), Га-
баков, Багдасаров (тIури Вла-
дикавказ щыщщ).

«Строитель»: Тыщенкэ, 
 Дугу (Зинченкэ, 89), Иванов 
А., Ливаднов, Меликян (Крав-
ченкэ, 64), Потапов, Моргунов 
(Смирнов, 81), Оболенцев, 
Рзаев (Иванов Д., 64), Супрун, 
Османов (Сеникарамян,81). 

«Спартак-Налшык»: Къу-
мыкъу, Лелюкаев, Молэмусэ 
(Сэбаншы, 79), Далиев Дауд, 
КIэдыкIуей, Гъуэгузокъуэ (Да-
лиев Дени, 64), Блий, Хьэ-
цIыкIу (Къардэн, 67), Хьэшыр, 
Мэшыкъуэ (Жангуразов, 79), 
ЛIуп.

Топхэр дагъэкIащ: Османо-
вым, 16 (1:0), Меликян, 21 
(2:0), Оболенцевым, 84 (3:0).

Дагъуэ хуащIащ: Османо-
вым, Супрун, Далиев Дени.

Джэгум къыхахуащ: ЛIу-
пыр.

УРЫСЕЙ Федерацэм фут-
болымкIэ и етIуанэ лигэм и 
«Б» дивизионым и япэ гупым 
хэт командэхэм ирагъэкIуэкI 
зэхьэзэхуэхэм я етIощIанэ 
джэ гугъуэм ипкъ иткIэ, шы-
щхьэу Iум и 10-м «Спартак-
Налшыкыр» щыхьэщIащ «Се-
вас тополь»-м деж. 

ЗэIущIэр зэрекIуэкIам ды-
тепсэлъыхьын ипэ къихуэу, 
командитIыр япэм зэрызэ  дэ-
джэгуахэм къарикIуахэр фигу 
къэдгъэкIыжынщи, дызыщы-
гуфIыкIын абыхэм хэтлъа-
гъуэркъым: хэгъэрейхэм бжы-
гъэшхуэкIэ - 4:0-у - зэ дыкъы-
хагъэщIащ, ари ди деж щыIэу, 
тIом - зэрытегъэкIуакъым. 

МыдэкIэ къэдгъэзэжмэ, 
зэIущIэм и япэ дакъикъэм 
къыщыщIэдзауэ ар и кIэм 
нэсыху ди командэм и Iуэхум 
зыри къикIакъым. Абы и 
щхьэусыгъуэри хэт ищIэн: 
 гъуэгум зэрытетам иригъэша, 

тренер нэхъыщхьэр зэра-
щIымыгъуар зэран къахуэ-
хъуа, топджэгу куэд командэм 
зэрыхэкIыжарауэ пIэрэ? Уп-
щIэр куэд мэхъу, ауэ зэкIэ 
жэуап щыIэкъым.

ЦIыхум къыхуохуэ махуэ, 
сыт ищIэми зыри мыхъуу, 
Iуэхум елIэлIапэми, зыри къи-
мыкIыу икIи мыкIуатэу. Мис 
апхуэдэт ди «Спартак»-р а ма-
хуэм - сытым зрипщытами, 
зыри хъуакъым.

Хэгъэрейхэм ар ди щIалэ-
хэм къыдалъэгъуа хуэдэ, 
къыт ракъузэу щIадзащ икIи 
замыгъэгувэу япэ ищащ. 
ЕпщыкIуханэ дакъикъэм Су-
прун Максим ди штрафнойм 
къимыхьэу лъэщу зэуа топыр 
Османов Резван и лъакъуэм 
техуэри, гъуэм къыдыхьащ. 
Ди гъуащхьэтет Къумыкъу 
 Аслъэнбэч абдежым зыри 
щыхуэщIакъым. 

ИужькIэ, дакъикъитху нэ-
хъыби дэмыкIыу севастопол-
дэсхэм бжыгъэр нэхъыбэ 
ящIащ. Моргунов Александр 
ижьырабгъу лъэныкъуэмкIэ 
къыщыхита топыр Меликян 
Гришэ IэкIуэлъакIуэу къигъэу-
выIэри, лъакъуэ сэмэгумкIэ 
ди гъуэм къыдихуащ. 

ЗэIущIэм и япэ Iыхьэм хэ-
гъэрейхэм IэмалыфIхэр 
иджы ри яIащ бжыгъэр нэ-
хъыбэж яхуэщIыну, ауэ къыт-
щысхьауэ шэч дощI. НэгъуэщI 
щхьэусыгъуэ абы къыпхухуэ-
гъуэтынукъым. Ди топджэгу-
хэм ящыщ гуэрым и цIэ 
фIыкIэ къыщисIуэну сыхуейт 
мыбдежым, ауэ къыхэбгъэщ 
хъун яхэзгъуэтакъым: псори 
зэхуэдэу мыхьэнэншэу джэ-
гуащ. ЗэIущIэм и япэ Iыхьэм 
налшыкдэсхэр хэгъэрейхэм я 
гъуэм топымкIэ зэ закъуэ 
 еуакъым, зы угловои кърата-
къым, езыхэр ди гъуэм хуэ-

гъэзауэ тхуэ къеуащ. 
ЕтIуанэ Iыхьэм зыгуэрхэр 

«зэIуащэн» мурадхэр яIэ 
хуэдэу налшыкдэсхэр топ-
джэгу губгъуэм къихьэжат 
икIи абы и щыхьэту 59-нэ да-
къикъэм ХьэцIыкIу Амур къы-
хэжаныкIыну IэмалыфI иIащ. 
АрщхьэкIэ, ар лъэщу зэуа то-
пым Тыщенкэ Ростислав Iэзэу 
къригъэгъэзащ. Абы иужькIэ 
ди командэр зэщIэужьыхэ-
жащ. Уеблэмэ псори зэхэту  
 зы дакъикъэкIэ топыр яхуэIы-
гъакъым ди щIалэхэм, севас-
тополдэсхэр абы лъамыгъэ-
Iэсу. 

А псом ищIыIужкIэ, 61-нэ 
дакъикъэм ЛIуп Ислъам топ-
джэгу губгъуэм кърахуащ 
«Севастополь»-м и футбо-
лист Османов Резван абыхэм 
я гъуащхьэм Iуту зэрыриудам 
щхьэкIэ. Абы щыгъуэ ди ко-
мандэм угловой къитыну зи-
гъэхьэзыру арат. Хэгъэрей-
хэм я топджэгуми судьям кар-
точкэ гъуэжь иригъэлъэ-

гъуащ, ЛIупыр «къызэ рыщри-
 гъэт хъам» къыхэкIыу. 

Оболенцев Александр 74-нэ 
дакъикъэм бжыгъэр 3:0 хуэ-
щIыну щытащ, ауэ ар зэуа то-
пым къригъэгъэзащ Къумы-
къум. Ауэ куэд дэмыкIыу ар-
дыдэр 84-нэ дакъикъэм 
къыхэжаныкIащ. Мыбдежым 
ди гъуащхьэтетым и Iэзагъыр 
хурикъуакъым. 

Урысей Федерацэм футбо-
лымкIэ и етIуанэ лигэм и «Б» 
дивизионым и япэ гупым хэт 
командэхэм мы махуэхэм ира-
гъэкIуэкIа адрей зэIущIэхэр 
мыпхуэдэ бжыгъэхэмкIэ иу-
хащ: «Динамо-2» - «Рубин» - 
1:2, «Победа» -«Легион» - 0:2, 
«Астрахань» - «Ангушт» - 0:1, 
«Кубань Холдинг» - «Друж-
ба» - 1:2, «Форте» - «Строи-
тель» - 0:0, «Нарт» - «Динамо 
Ставрополь» - 1:2, «Ростов-2» 
- «Алания-2» - 1:0. 

КъыкIэлъыкIуэ зэIущIэр 
«Спар так-Налшыкым» щри-
гъэкIуэкIынур шыщхьэуIум и 
 16-рщ. А махуэм ди деж щы-
хьэщIэнущ Прогрессым и 
«Био лог-Новокубанск» коман-
дэр.

ХЬЭЩЫКЪУЕЙ  Олег.

Джэгугъуэ  хьэлъэт


